
ASO TOFI, 21 IANUARI 2021 

 

  Na nofoia e le Fofoga Fetalai le Nofoa i le itula e 9:15 i le taeao. 

 

Tatalo. 

 

  FOFOGA FETALAI:  Ou te faasilasila atu ua toe amatalia nei 

Taualumaga ma Galuega a le Fono Aoao Faitulafono. 

  Ia, ou te faatalofa atu i lenei taeao fou i le agaga o le faaaloalo i lau Afioga 

i le Palemia ma le Kapeneta e faapea foi sui usufono mamalu uma o le 

Palemene, aemaise foi le galuega faifaipea a Ofisa Sili o Pulega o 

Matagaluega ma Faalapotopotoga a le Malo e faapea foi le maualuga o le 

tapuaiga a Samoa e le gata i le pule mamalu a alii ma faipule, i Aiga ma 

Tama, o Tama ma Aiga, le usoga a Tumua ae faapea foi le aufaigaluega 

totofi a le Atua. Ia manuia le tapuaiga i lenei aso. 

 

 

TUUINA ATU O LIPOTI A KOMITI FILIFILIA 

 

  Na tolaulauina e le Failautusi le faasologa o Lipoti a Komiti Faa-

Palemene e tusa ai ma T.T.52(5). 

1. P.P.2020/2021 Nu.116, Lipoti a le Komiti o le Vaega tau le Va Fealoai 

i le P.P.2019/2020 Nu.199, Lipoti i le Faamai Pipisi o le Misela 2019. 

2. P.P.2020/2021 Nu.120, Lipoti a le Komiti o le Vaega tau Atinae Eseese 

i le Tulafono Tau Faaofi o Teuteuga o le Tulafono o le Faamauina o Pule 

o Fanua 2020. 

3. P.P.2020/2021 Nu.127, Lipoti a le Komiti o Tupe Maua ma Tupe Totogi 

i le S.R.2020/4, Tulafono o le Faafoega o Malosiaga 2020 – Faasilasilaga 

o le Amata Faamamaluina. 

 

 

TULAFONO TAU FAAOFI O LE FAATATAUINA O TUPE 

FAAOPOOPO (NU.1) 2020/2021 

– felafolafoaiga faaauau i luga o le faitauga faalua – Aso 3 

 

  FOFOGA FETALAI:  E tolopo le tatou galuega i le aso ananafi ua maea 

ona saunoa le sui usufono mo le itumalo o Salega Sisifo. Ma o le avanoa foi 



1145 
 

lenei ou te tapa se isi sui usufono e faaauau le saunoaga mo le tatou galuega 

i lenei taeao. 

  Ia, tulai mai le sui usufono mo Aana Alofi Nu.2. E faamalie atu i lau 

faafofoga Samoa, o le sui usufono sa faaiu ai le tatou galuega i le aso ananafi, 

o le sui usufono mo Salega Sasae, le Afioga i le sui usufono sinia ia Olo Fiti 

Vaai. Ia saunoa ia lau Afioga i le sui usufono mamalu mo Aana Alofi Nu.2. 

 

  Tofa ILI SETEFANO TAATEO TAFILI (Aana Alofi Nu.2):  Faafetai 

i lau Afioga i le Fofoga Fetalai mo lou avanoa. O lea ua maea ona e momoli 

lapalapa o malo i lenei taeao, ua faafofoga foi Ieova i le talosaga molia, ia 

fai lena mo i tatou aua lenei foi aso lona tolu o le fonotaga faaiu o le Paeaiga 

Lona XVI o le Palemene o Samoa. 

  A o lenei itula e tulai atu ma le agaga faaaloalo e avatu se sao o le itumalo 

o Aana Alofi Nu.2 ia o lea o le a Aana Alofi Nu.3 i le faiga palota o loma 

nei, le falelua ia Nofoalii ma Leulumoega. 

  E muamua ona ou taia le tu tafaitoa ma ou faatulou i lau faafofogaaga ma 

lau faafogafoga tapuai Samoa, tulou, tulouna lava. Tulouna le paia o le taeao, 

tulouna le maualuga o le aso. 

  Tulouna le faafogafoga tapuai a Samoa mai mauga tetele ma mauga 

maualuluga seia paia fanuaalalo. Lau Afioga Tuimalealiifano Vaaletoa 

Sualauvi II ma lau Masiofo, o Le Ao o le Malo Tutoatasi o Samoa. Lau 

Afioga Tapulesatele Le Mamea Ropati ma lau masiofo o le Sui o le Fono a 

Sui Tofia, ae a le faafogafoga tapuai a le itupa sa, le aufaigaluega totofi a le 

Atua i so o se fatafaitaulaga o lo o faanonomanu aua Samoa ma sona manuia, 

o feoi o le talalelei, o faapolopolo aua le Atua ma Lona finagalo.  

  Le usoga ia Pule ma Tumua, Ituau ma Alataua, Aiga i le Tai ma le Vaa o 

Fonoti, Tama ma Aiga, Aiga ma Tama. 

  Le tapuaiga a o tatou uso i le motu i Salaia, le paia ia Sua ma le Vaifanua, 

Fofo ma Aitulagi, Saole ma le Launiu na Saelua, Faatuiolemotu ma le Tama 

a le Manuatele. 

  O ou paia na sausaugata Samoa e amata mai i le Taisamasama o le 

Tuimanua seia paia Fili ma Puletuu, tulou, tulouna lava. 

  Tulouna le Maota o Samoa, o le Maota e poupou i le tofa ma le faautautaga 

fetalai, le Maota e lipoi ai ma faasoa ai le tamaoaiga, aua Samoa ma ona 

tagata. 

  Afio lau Afioga i le Fofoga Fetalai, o le vavao ma le pao o le Maota, lau 

Afioga i le Palemia o le Malo Tutoatasi o Samoa ma le Kapeneta faapea 

Minisita Lagolago. 

  Liua le vai o le tamaitai Aana i lenei itu o le Maota i le afifio o Taitaifono 

o Komiti Faa-Palemene ma le mamalu o sui usufono o le Palemene o Samoa. 

E le faagaloina foi le tapuaiga i Ofisa Sili o Pulega o Matagaluega ae a 

Samoa ua potopoto i le Maota Fono nei. 

  Ou te tulai atu i lenei taeao, ua ese foi lagona, aua e aso ae le lauaso, e taeao 

foi ae le lau taeao. O le taeao ma le filiga, o le taeao foi ma le mataigatila, o 

le taeao ma lona mafuaaga, o le taeao foi ma le mea na tupu ai. Atonu ua 

faapena le aso ma se lagona o le taeao o le faafetai ma le taeao o le faamanu 

i le Atua Silisili Ese. Aisea? A lele ua ae i fanua le vaa sa tiu i aau mamao, 

lea ua tini taunuu le folauga a lou Palemene Lona XVI mai le 2016 seia paia 

mai lenei taeao. Tatou sula laia o le matagofie ma tatou faapea ane, a, e lelei 

le Atua. 

  Faafetai i lau Afioga i le Palemia, le Taitai o le Malo ma lau Kapeneta, sa 

fitaituga i le feagai ai o le tatou savaliga ma le tatou folauga i lenei 5 tausaga 

o tau faamaeaea. E ui lava ina lutia i puava le folauga ona o le tele o peau 

lagavale ma peau fatioo o le vasa, ae sa lagolelei lava le sa folau o Samoa 

ona o lau faatautaiga. Faafetai mo galuega faatino ma atinae tetele sa faia ae 

a le tau faasoasoaina o galuega atinae ina ia faasopolia le atunuu atoa, malo 

galue. O le upu lava e fai i le itulagi lea, se ua se togi le seu na lagatila ua 

faapulou i le tualima, ua malo fai o le faiva. Ia manuia le tatou alo atu i faiga 

filifiliga o lenei tausaga. 

  Ae avea foi lenei avanoa faaauro e momoli atu ai le faafetai i lau Afioga i 

le Minisita o Galuega, o se miti ua leva ona moemiti i ai le matou itumalo i 

le suavai i le nuu a uta, peitai ane lenei tausaga ma le la tausaga ua tuanai 

atu, o lea ua maea ona faataoto ma ua faasoa foi le paipa. E ui lava ina e le i 

maeaea lelei galuega a le Matagaluega o le Vai, a o lea sa ou vaai atu i le 

Tala Faatatau Faaopoopo o le Tupe (Nu.1) 2020/2021, ia o lo o i ai sina 

seleni o faaagaaga aua le faamaeaina o lenei galuega. Faafetai tele lava. 

  E le faagaloina foi Ofisa Sili o Pulega o Matagaluega ma Faalapotopotoga 

taitasi a le Malo o lo o galulue, na tatou feagai ai i le tatou folauga i lenei 5 

tausaga. O le upu moni lava ia o outou o le malosi galue ma le malosi faatino 

o le Malo aua e a matou e fuafua ae a le faataunuuina, e leai sona uiga, ae o 

outou o lo o faapena ona faatinoina fuafuaga alualumamao a lo tatou Malo. 

Malo galue, malo tautua. A maea ona tatou faia o se galuega ona tatou faapea 

ane lea, ua na o i tatou lava o ni auauna le aoga.  

  E le faagaloina foi e lenei usugafono le agaga o le fiafia ma le faafetai e 

momoli tele atu i lau Afioga i le Taitaifono faapea le Komiti sa nafa ma le 

puipuiga o Samoa mai lenei faamai. O lenei ua taoto lava ata o tauleleia aua 

o lea ua maua le fofo o le faamai, a lo o faapena ona malu Samoa. Aisea? 

Aua la outou galuega fita i le ao ma le po tou te le faalogologotiga. La outou 

tautaua ina ia malupuipuia faamanuia le Atua i le galuega. 

  Lau Afioga i le Fofoga Fetalai, o lea ua maea ona faafetai atu i lenei 5 

tausaga ma le Paeaiga sa tatou faapena ona tatou galulue ai e pei ona totofi 

i ai tatou. Ae o lenei itula, se i ou pai atu i le itumalo na mafua ai ona ou tulai 

atu i le aso. 

  Le faafogafoga tapuai a si ou itumalo o Aana Alofi Nu.2, e le faagaloina le 

tapuaiga a le aufaitatalo, faafeagaiga taulagi, le Metotisi i Leulumoega, le 

Katoliko ma le EFKS, faapena foi i Nofoalii, o le EFKS ma le Katoliko, le 

Penetekoso ma le AOG, faapea le nofo a Epikopo o le Au Paia, malo fai 

tatalo i le tapuaia o faiva o le auauna, ua mafua ona mama le galuega ona o 

lau tatalo molia. Faafetai i lo outou faitama.  

  I le tapuaiga a si ou nuu o Nofoalii, e le galo Afia i si ona vao, le susu o lau 

Susuga i le alii matua o le Aiga Sa Tanuvasa, lau Susuga Tanuvasa Lefine, 

susu foi le Aiga Sa Tanuvasa i ona matafale e fia, o Tanuvasa na itulua ai 

Aana, o Tanuvasa na atoa i ai Aana, o Tanuvasa ma Aana. O le laau na fausia 

na poupou ai malo, ae o le tootoo o le aava e tua i ai Leulumoega. Le paia o 

le Aiga Sa Tuala o le Aiga Faalagilagi, le afio o Taimalieutu o le Fofoga o 

le Vai, o le aiga fai mai na mavae ai Fonoti, e au Salamasina i le tumutumu, 

ae au Tuala i aiga o uluai aiga na totofi i Samoa. Le mamalu o le nofo a 

ituaiga ia te oe le Faleaana, e te polapuipui aua paia ma mamalu o Nofoalii. 

Le Faleaana i gagae ma o la Tapaau ia Tuu ma Malaitai, o paia na o si ou 

nuu o Nofoalii e amata mai i Taimaletavai seia paia… 

  Le paia o si ou nuu ia Leulumoega i le afio o Sooaemalelagi ma alo o 

Tamaalelagi ma i laua na faiga, le mamalu o le nofo a ituaiga, le mamalu i 

le faleiva o le Fale Tuiaana, alaalatai Alipia o le Matuanatogi, o le 

Avaganofoa o le faalanumaaveave, e te tausivaatele aua Aiga e 4 ma laau na 

faufau ma Aana Saeseese. O oe a o le Tumua na totofi aua Samoa. 

  Le paia i le tapuaiga i faletua ma tausi ma saoao, ia ae a le malosi o si ou 

itumalo, se ua malo tapuai, ua malo faitatalo, ua outou faia lava le faiva o le 

Feepo o le patipati taoto a o alo lo matou vaivai i se tautua aua Samoa faapea 

lo tatou itumalo. O le upu lava a le atunuu, o le faiva e sii ae tapuaia, e ae 

ma le manuia. Ua faapena se lagona i lenei taeao ma le tulai atu, ma o lea ua 

pulapula lagoto foi le la i le savaliga a lau Palemene i lenei tausaga, ona 

matou faapea atu lea, faafetai lou fai tatalo, faafetai lou titi faitama ua matou 

malu ai pe a matou tulai atu i totonu o le Palemene o Samoa. 

  Ae matou te avatu foi malu i puega, o le a se tautua tauasuasu po o se tautua 

le auau a le tou auauna na faatino i lenei 5 tausaga, o le 5 tausaga e le o se 

taimi umi. Ia manatua foi e le i fausia le matagofie o Roma i se aso se tasi. 

O le a se taumafaiga ua ou mafaia i lenei 5 tausaga, o le agaga lena, e fia 

mafai ona pue ni galuega tetele ae se i mafai ona faatino uma o tatou 

manaoga. Ae manatu o lea ua taoto talosaga pei ona i ai, ae o le agaga lena 

o le tou auauna, ina ia mafai ona tulituliloaina nei talosaga e pei ona taoto 

mai ai. A o lau puleto, o le a mafai ai ona faatino. O lea o le a tatou alo atu i 

le faiga palota o lo o loma nei, o le upu lava e pei ona saunoa i ai nisi o sui 

usufono mamalu ua tea atu, tatou filifili ma le Atua. Aua ne i seetia i le malu 

o le tai taeao i ni folafolaga e le taunuu, ae silasila loloto i mea e fai i ai lau 

filifiliga ma lau faaiuga ia aua se manuia o le tatou itumalo ma se manuia o 

Samoa mo a taeao. 

  Lau Afioga i le Fofoga Fetalai, ia foi atu se faamatalaga i lau Afioga, o lea 

o le a e faasulu le pelu i lona faamoega ma e tuumuli ona ua le atoatoa le 

malosi, ae matou te ioe ma talitonu, o le a e faia le faiva o le tapuai, tapuai i 

faiva o lau Palemene e pei ona i ai i le isi 5 tausaga. O le upu lava ia e masani 

ai le matou Ekalesia, ia faatasi le Atua ma oe, ta te le vavamamao, ta te 

sootulutulu, ta te feiloai pea. 

  Ae i lenei itula, lau Afioga i le Failautusi o le Fono Aoao Faitulafono faapea 

foi alii ma tamaitai, atonu o se laolao lelei lenei e momoli atu ai le agaga o 

le faamalo ma le faafetai i lenei 5 tausaga sa tatou mafuta ai, faamalo le 

tautua. O le tele foi o taimi, e matananana lava sui usufono ia outou, ae malo 

le tautua. O le ala i le pule o le tautua. 

  I lenei itula, ia ua faamaea atu sa matou faamatalaga i le faafogafoga mai a 

Samoa, ae o le a agai loa se tala i le Tala Faatatau Faaopoopo (Nu.1) o le 

Tupe 2020/2021.  

  Lau Afioga i le Fofoga Fetalai, e le tele se faamatalaga, aua e le o po malae 

i lou silafia o le Komiti lenei sa lauliliuina le Tala Faatatau Faaopoopo 

(Nu.1) o le Tupe 2020/2021. Ia e leai lava se suiga tele se i vagana ai nisi o 

Matagaluega o lo o faapena ona talosagaina le faaopoopoga i le Tala o le 

Tupe aua le faaauauina atu i le isi 6 masina o lo o totoe, aemaise foi nisi o 

fuafuaga i le tulai mai faafuaseia ae le o i ai i totonu o le Tala Autu o le Tupe.  

  I le agaga faaaloalo, e lagolagoina e lenei itumalo ma lenei usugafono le 

Tala Faatatau Faaopoopo (Nu.1) o le Tupe 2020/2021. Ia manuia le Fonotoa 

ma le Fonousu a Samoa. Faafetai. 

 

  FOFOGA FETALAI:  Malo faafetai i le saunoaga i lau Afioga i le sui 

usufono mamalu mo Aana Alofi Nu.2. Ia, e i ai le manatu ua avanoa foi le 

tatou faasologa, ia alofa le Atua i le sui usufono faatoa maea atu ona saunoa, 

ia i ai pea le tofa aua le feagai ai ma tiute tau faaiu. 

  Ia, tulai mai le sui usufono mo Aleipata Itupa i Luga. 

 

  Afioga AMITUANAI FAGAIVALU KENRICK SAMU (Aleipata 

Itupa i Luga):  Faafetai tele i lau Afioga i le Fofoga Fetalai, faafetai atu foi 

mo le avanoa ua tuuina mai se i taumafai atu ai foi se sao puupuu o lenei 

itumalo o Aleipata Itupa i Luga, e le gata foi o le Tala Faaopoopo mulimuli 

lenei o le Tupe mo lenei foi Nofoaiga, se i taumafai atu ai foi se tala aua le 

itumalo. 

  Ou te manatu o lea ua maea manava le toaalii, ma ua mapu foi i le sasaga 

le seuga nai Matautusa ma Fogaa, o lea foi ua uma ona e momoli lapalapa o 

malo e faafetaia ai pea le alofa ma le agalelei o le Atua. Aua sa o tatou 

valavala ona o tatou tofi a o lenei ua tatou feiloai fiafia i lenei taeao, o le aso 

lona 3 lenei o le Fonousu a le atunuu, o le Fono mulimuli o lenei foi Paeaiga. 

  Lau Afioga i le Fofoga Fetalai, o le tala i le paepaevalu o le Tuimanua, fai 

mai a sopoia e faatulou, a sii se vae e faatulou, pe sii se lima e faatulou, a 

fou foi se gagana ua faatulou. A o le ava na aami i le papa ma le alofi o le 

Aiga Saletagaloa, fai mai e faaifo ai ou paia se i ou fale i le taulaga, se i soli 

le alofi ua faigata ua taufai nofoia matuatala, ua taufai nofoia sua ma 

auoloolo, aua ua muai neenee le taotoga a iasa. Ua taoto a papa sausaugata 

o le malae ma le Maota i Tiafau e tofi tofa ai upufai o Samoa ma lona Malo 

Tutoatasi.  

  Lau Afioga i le Fofoga Fetalai, ou te faatulou i Tiafau nei o le malae o le 

faautugatagi a le atunuu. Ou te faatulou atu i lau Afioga i le Fofoga Fetalai 

o le Maota, aua o lau Afioga e te faatonutonufolauina le Fonousu a le atunuu. 

  E faatulou atu foi i lau Afioga i le Palemia, aua o lau Afioga o lo o e tu i le 

foemua, o oe o le tautai aua le sa o Samoa mo sona manuia a taeao, ae le 

gata i lea o le paia i Minisita Lagolago ma lenei Itu o le malu.  

  E faatulou atu foi i lena Itu o le Maota i le afio o le Taitaifono o Komiti 

Faa-Palemene o le Malo, ae tainane foi le afifio o alii ma tamaitai sui 

usufono o e na faia i le fuifui aua tonufai o si o tatou atunuu.  

  Ou te faatulou foi i sa ma faiga o Samoa i le tai na siisii ai le taualuga o le 

Tuimanua, seia paia le galu na pisi i le siupapa, e tulata i Falemoa, a o Fili 

foi ma Puletuu na tauilo ai malo, ae a le faasouga o ao ma le atufolasa. Ae a 

le usoga a Tumua ma Pule, Ituau ma Alataua, Tama ma Aiga, o Aiga foi ma 

latou Tama, Aiga i le Tai ma le Vaa o Fonoti. Le tapuaiga i le la Itu, Sua ma 

le Vaifanua, Saole ma le Launiu na Saelua, ae tainane le afifio o Tama o le 

Motu, afifio Auvaa o Tootoo le tauaitu ma le tautagata, o le Tama a le 

Manuatele ma upu i le Motusa.  

  Ou te faatulou atu foi a o le tapuaiga mau i le latou Aiga Sa Levi, o lo o 

taofi iumaea ae a le Atua ma Lona finagalo, aua se manuia o Samoa mo a 

taeao.  

  Lau Afioga i le Fofoga Fetalai, ou te manatu ua fāia se tasi foi o tootoo sa 

fai ma sui o le itumalo o Lefaga ma Faleaseela. Talofa, ua mou le uso se i 

tulou, ua valaau i ai le Atua a o faapena ona tatou mafuta ona o le tatou 

valaauina mai le Atua. Ia o le tatalo a lenei itumalo, ia i ai le agaga 

mafanafana o le Atua i le faletua ma le nofoialo, ae le gata i lea o le paia i 

aiga na lua aemaise o le itumalo sa faapena ona tautua ai le Afioga ia 

Vaafusuaga Toleafoa Ken. O se sa pele i le mafutaga, a o lea ua valaau le 

Atua. Ia alu ia oe le uso, ia manuia lau malaga. 

  Lau Afioga i le Fofoga Fetalai, o le tala i le faiva o Sama, ua fou a nei 

fotupule, a o le alaga a le Alataua na i falevai, fai mai e le tau faailoina le 

lupe a le tamaloa o Ulumu. Ua logo i ai mauga o tafa Upolu, ua logo i ai, ua 

ilo i ai le vao o Salafai.  

  Lau Afioga i le Palemia ma le mamalu o Minisita o le Kapeneta, ua faamalo 

galue, ua faamalo le tau, faamalo le onosai, o se upu a lenei itumalo, e le 

taua upu ma tala ae taua galuega ua tino mai. Lau Afioga i le Taitai o le 

Malo, o le mau a lenei itumalo, o lau Afioga o le meaalofa mai le Atua aua 

Samoa ma ona tagata. Ia agalelei le Atua, ia maua pea le malosi i le tino ae 

silisili le agaga aua le faataunuuina o faiva ma tiute. 

  E faafetai foi ona o nisi galuega sa faapena ona faataatitia i totonu o lenei 

itumalo aemaise foi o lenei tafa o Atua, le malaevaalele. Ua logo a ua logo 

faa-Tutuila, e ui lava ina e le i maea, ia e le i fausia Roma i se aso se tasi. O 

lea lava ua amata polokalame a le Malo, ua faapena ona faaauauina pea ona 

faataunuuina lenei atinae taua o si o tatou atunuu, aua e manuia ai lo tatou 

nonofo ai i Atua. 

  O le faafetai foi a lenei itumalo i le Komiti sa feagai ma le puipuiga a lo 

tatou atunuu mai le faamai oti. Ua malo galulue malo le onosai, o lea ua 

vaaia ata o tauleleia, ua saogalemu si o tatou atunuu. 

  Ia faafetai foi i le Tulafono e pei ona vavao ai si o tatou atunuu, o lea ua 

faataua ai le pule mamalu a alii ma faipule i totonu o le tatou Faavae. Ia o 

outou lava tulou, a iloa se mea lelei ua tatau ona fai ia o tatou taimi aua se 

manuia o si o tatou atunuu. 

  Faafetai foi i le Afioga i le Minisita o atinae tetele a si o tatou atunuu i nai 

auala o lo o faataunuuina i totonu o lenei itumalo o Aleipata Itupa i Luga, 

faamalo lava le faasoa. E tele manaoga o le atunuu, ae o lo o faapena ona 

faatofutofusia itumalo taitasi ina ia faapena ona faamalieina. O nisi o vaega 

o manaoga ua tatalo atu ai Afioga i sui usufono, a o se laolao lelei foi lenei, 

e faafetaia ai foi le Afioga i le Minisita o Turisi, le sa taitaia le matou vaa. 

Faamalo galue i lau Afioga. Afai foi sa i ai se faaletonu o le toeaina, ia 

faatafea. A o le a le finagalo o le Atua tatou te toe foi mai i lena Paeaiga, ia, 

ia faia lava ia tofiga mo i tatou. Ae faafetai tele i lou amanaia o lenei itumalo, 

i lenei 5 tausaga e tautua ai i lau Afioga aemaise foi o nisi o Matagaluega o 

lo o i lalo o lau vaaiga. Faafetai tele foi i Ofisa Sili o Pulega o Matagaluega 

e fia sa matou galulue, faamalo le faatupu, faamalo le faatamalii. Atonu lava 

e alu alu suaga o le vaatele, o fea o i ai le finagalo o le Atua, ia fai lea mo i 

tatou i le lumanai. 

  Faafetai foi i lau Afioga i le Fofoga Fetalai. Ou te manatu o lea o le a seu 

lou vaa, ae i ai le agaga maualuga, o a ni mea lelei sa vaaia foi i totonu o 

lenei 5 tausaga, ia fai lea mo i matou. O le a foi foi i le itumalo, e taoso ai 

foi faiva ma tiute aemaise ai foi o le valaauina i totonu o le nuu. Ua malo le 

galue, malo le onosai, o a foi nisi o tiute ma faiva e faaaoga ai le soifua ma 

le ola i le lumanai, ia agalelei pea le Atua. 

  Lau Afioga i le Palemia aemaise o lenei Maota, o le itumalo lenei e 

lagolago lava i le Faigamalo lenei. O lena ua outou silasila, e toatolu i matou 

o lo o tauva mai i le tofi, ia, o sui uma lava o le tatou Vaega Faaupufai. O ai 

lava o le a faapena ona faamanuiaina, e foi mai lava e tautua le Vaega 

Faaupufai lenei o lo o puipuia aiatatau a tagata. 

  Ona faapea lea o se faamatalaga a lenei itumalo, le paia i Ofisa Sili o Pulega 

o Matagaluega taitasi ma Faalapotopotoga a lo tatou Malo, i tupu ma ee, 

faamalo le galulue faamalo le onosai. Aua o outou lava o lo o faapena ona 

vae ma lima i ai si o tatou Malo aua atinae, aua se manuia o si o tatou atunuu 

mo le lumanai. 

  Lau Afioga i le Fofoga Fetalai, ou te manatu o se laolao lelei lenei ma le 

avanoa se i tau molimoli ai se upu i le tapuaiga a si ou itumalo pele o Aleipata 

Itupa i Luga, e talitonu o lele ua foufoututu le tamaloa nai Atua, ua tafaimaa 

foi le tamaloa na liufatu i le Alataua. A o le faiva foi o tama a fou nei ia 

fotupule, a o le agaga o le faafetai e ala i lau pule na to, e fai ai lou tagata 

faatauvaa o se leo e taumomoli lou finagalo, e ala i upufai o malo. Ua 

faamalo, faafetai i lau pule, sa toto tetele na ou sapaia faatuaeleele. Ou te 

faapea atu ai, lau Afioga i le Tuiatua na Faanofonofo lau Tofa i le Matua 

Fuataga, o oe o le uluai Tumua o le tama a le Manuatele, e tasi i Saua ae lua 

i Malaefono ma Matautunaaai. Afifio le Falefia o Alii, afio Amituanai o le 

Maopu o le Tuiaana, susu i laua suafa le mamalu i le toafa o tootoo le 

Igoamatua ma le mamalu ia Saleaaumua. Lo tatou nuu, o sa ia ma faiga o lo 

o faapena ona ou tiu ai, ae a upufai a le atunuu. Ua faamalo tatalo ua faamalo 

tapuai. Afai lava o a aluga o le suaga o le vaatele ae foi mai, faafetai. Ae a 

leai foi, ia e tautua pea mo oe, seia valaau le Atua i le ola. 

  Ia, o si ou nuu o Vailoa, i le afio o le Sao Fetalai, afifio le falelima o Alii, 

afifio alaalamalae e tausivaatele e Salelea ma Tualemoso. 

  Ae le gata foi i lea o si ou nuu i Ulutautogia i le afio o Sagapolutele, le tama 

a le malo, afio le matua ia Falanaipupu ma le taofia ia Taiai ma le usoalii, e 

tausivaatele e le nofo ia Saluafata. Ua faamalo le tapuai, ua iu lenei 

Nofoaiga, ua faamalo tatalo. Tatou te feiloai pea i si o tatou itumalo. A o le 

agaga maualuga i lenei aso, ua faamalo le tapuai. 

  Lau Afioga i le Fofoga Fetalai, o le sao puupuu lea o lenei itumalo. Ia 

agalelei le Atua i le paia o le malu nei i Afioga i alii ma tamaitai sui usufono, 

ia faamalo. I lena foi itu o le vai, i e o lo o taumafai e agai le tatou Malo, ua 

faamalo le onosai, malo foi le lototetele. O a foi agiga o le matagi ma le 

savili, tatou te faamoemoe i le Atua, o le Atua na te totofi i tatou, aua faiva 

ma tiute ua valaauina ai i tatou. Soifua ma ia manuia. 

 

  FOFOGA FETALAI:  Malo faafetai. Ua malo saunoa i lau Afioga i le sui 

usufono mamalu, ua faafofoga tapuai foi le itumalo. O lele ua e faataoto tia 

o le tautiaga aua le maualuga o le itumalo. Malo faafetai o lena e te taofi 

iumaea aua paia o le atunuu ma le itumalo. Ua logo faa-Tutuila foi lau 

faafetai. Ia, e le gata i le itumalo i le latou tapuaiga, ae faapea foi galuega fai 

sa faapena ona avatu e le Malo e atiae ai le itumalo. Malo faafetai, e le i 

fausia Roma i se aso e tasi. E i ai le manatu o lea o lo o faagasolo lava a tatou 

atinae aua o le uiga lea o le Malo, e le mafai ona taofia. E taoto lava le alafua 

ina ia faapena ona faasavali ai polokalame aua e le tasi se itumalo o lo o 

tatalo mai. Ioe, o le uiga lena o se faigamalo e faamuamua galuega, ina ia 

tali atu i manaoga o tagata ina ia faapena ona tofutofusia i faamanuiaga mai 

lea taimi i lea taimi e ala i mea o lo o manaomia. O aoga, auala, o le falemai, 

o le itu i le sami, o le itu i le vao, o auala galue. E faapena foi i le saunoaga 

e pei ona faatoa maea atu a Aana Alofi Nu 1, tatou faamoemoe i le Atua e 

fesoasoani mai i galuega faaiu o lenei foi Paeaiga.  

  O se isi sui usufono e soosootauau ma le saunoaga matagofie a Aleipata 

Itupa i Luga e pei ona faatoa maea nei. 

  E le faapea a manaia le lauga a le isi sui usufono ona pei lea a palaai ai le 

isi sui usufono. E leai e tutusa uma lava lauga le lelei, ae fua lava e oe i le 

itumalo.  

 

  Susuga Seiuli Ueligitone Seiuli:  Lau Afioga i le Fofoga Fetalai… 

 

  FOFOGA FETALAI:  Ia ua feagai tonu lava le tulai mai o le sui usufono 

lea ma le sesega o le la. Ia, tulai maia le sui usufono mo Malie ma Afega, 

lau Susuga Seiuli e saunoa e tusa ai o le Tala Faaopoopo (Nu 1) o le Tupe. 

Sagaga le Usoga lau Susuga Seiuli, tulai mai e saunoa. 

 

  Susuga SEIULI UELIGITONE SEIULI (Sagaga le Usoga):  Lau Afioga 

i le Fofoga Fetalai, ua ou tulai atu i le ava tele ma le faaaloalo e fai se manatu 

o lenei itumalo o Sagaga le Usoga, po o Sagaga 2 foi lea ua faaigoaina ai e 

le Itumalo Faapalota. E tusa ai o le Tala Faaopoopo o le Tupe e pei ona 

soalaupuleina nei i le Maota. 

  Lau Afioga i le Fofoga Fetalai, o lea ua toe nei o ni aso ona maea lea o lenei 

Paeaiga XVI. Ma ua amata sisii peau o le masina folifoli goto, ma ua sousou 

le vasa ua pue auma fatiloloa le ava. Ae ua malo le pale, malo le folau, malo 

le tau, ua faamalo le onosai i tiute ma faiva alofilima i galuega sa fitaituga 

ai lo tatou Malo, mo se manuia lautele o ona tagatanuu. 

  E le faagaloina i le agaga o le tapuaiga a Le Ao Mamalu o le Malo Tutoatasi 

o Samoa ma lana Masiofo faapea lau Afioga i le Sui o le Fono o Sui Tofia 

ma lau Masiofo, le afioga i le Faamasino Sili ma le mamalu o le 

Faamasinoga, aemaise o le tapuaiga a le aufaigaluega paia a le Atua o suli 

ma feoi o le Talalelei. O le paia lava lea aua Tama ma o latou Aiga, Aiga ma 

a latou Tama, le mamalu ia Pule ma Tumua, Ituau ma Alataua, Aiga i le Tai 

ma le Vaa o Fonoti. Tainane le faafofoga tapuai mai a o tatou uso i le Motu 

i Sasae. 

  Le paia ia Sua ma le Vaifanua, Fofo ma Aitulagi, Saole ma Saleaaumua ma 

le Launiu na Saelua. O le laau na amotasi, auvaa o tootoo ma upu i le 

Manuatele, ua faamalo le tapuai. Ua manuia faiva o le Palemene ona o lau 

tapuaiga e pei o le patipati taoto a le Feepo.  

  Lau Afioga i le fofoga Fetalai, ona ou oo mai lea i le Tala o le Tupe 

Faaopoopo Nu.1 o lo o i luma nei o le Laulau a Fono. Faafetai i le Minisita 

o Tupe, lau Afioga Sili Epa Tuioti. Faamalo i le Ofisa Sili o le Pulega o le 

Matagaluega o Tupe ma le Matagaluega. Faafetai mo le faasoasoa i mea e 

manaomia ai le fesoasoani, aua le ola fiafia ma le ola manuia o tagata uma 

o Samoa, faamalo faafetai. O lo o mau pea le toovae i lau Afioga i le Minisita 

o Tupe ma olioli malie le laau a le saualii, e ulimasao ai lo tatou vaa. Ma ua 

matou lagolagoina e lenei itumalo le Tala Faatatau Faaopoopo o le Tupe ua 

soalaupule nei i luma o le Maota. 

  Lau Afioga i le Fofoga Fetalai, e i ai le manatu e ao ona ou oo i lou itumalo 

o Sagaga le Usoga po o Sagaga 2, o lo o faafofoga tapuai mai. Aua e le galo 

lava Afia i si ona vao. Le paia o lou itumalo, lou nuu o Tuanai, le afifio o 

Saena ma le aiga Sa Saena, susu mai Luafatasaga o le alo o Fuatino, afio mai 

Tuitea o le na tofia papa, alaalatai lau fetalaiga Tupailesa ma lou alii o 

Tauanuufaiga, alaalatai Ailoa ma le Falegafua, alaalatai le fale ma le afu o 

le Alataua. 

  Ae faapea foi lou nuu o Afega, afifio mai le aiga Sa Gauifaleai, afifio mai 

oulua alataua, afifio mai oe le matua, afifio mai usoalii, afifio mai alo o 

tofiga a alii. Afio mai Leuluai, susu mai Fata ma Maulolo ma le lua fale na 

taitai e tuitui o le Gatoaitele, susu mai Tuisamau, alaalatai le vagana o 

tulafale, o Leu ma Vaitimu na autaele ai le Alataua. 

  E le gata foi i lea, ae faapea foi le tapuaiga a si ou nuu o Malie, i le susu o 

le Tapaau Faasisina le Susuga i le Malietoa, e susu i lona nofoa vaevaeloloa 

i lona tala na atoa, a malele ua faafofoga i ai Samoa. Afio Maualaivao ma le 

matua ia Faamausili, susu Seiuli o le ulu na taulata i le toa-fitu ma 

Auimatagi, susu Taito o le Foealii ma le Aiga Sa Maualaivao. Le mamalu 

tele i pou e fitu o le maota o Malietoa ma lau fetalaiga Auimatagi. 

Lealaoleuluulu ma Salapo, le upega o fetalaiga i le lauti na laulelei. Lou 

itumalo, o ou paia na ma ou mamalu faale-atunuu lea o lo o ou sapi ai nei i 

upufai o Samoa. 

  Lou itumalo e, ua iu manuia faiva o la outou auauna ona o lau tapuaiga, e 

pei o le pati taoto a le Feepo. Ua faamalo tatalo, o lea ua toe o se aga ona 

maea lea o lenei Paeaiga. Lou itumalo e, talofa sa ou utuvai e te faalanu ae 

ua e le lilo ua e le lanu. Na sii lava si o ta faiva e fia maua se i’a aua lau 

tapuaiga, ae ua na o paapaa o le po masina. Lou itumalo, o faiva e tapuaia o 

faiva ia e manuia, faafetai i le Atua ua ae faiva o la outou auauna faatauvaa 

ona o lau tapuaiga. Sa taumafai lava la outou auauna e tapena mea uma i le 

vaa, a o le i motu ma le taula lenei Paeaiga aua e faigata tala e fai i le vasa. 

  Lou nuu o Tuanai, o lea ua taula i fanua le vaa na tiu mamao, ma e le 

faaitiitia le faafetai i le Malo, ona ua amanaia si o ta leo ina ia faia lo ta 

aualagalue i si o tatou nuu i Tuanai aua i latou o lo o afifio ma papaaao i lea 

vaega o le ta nuu, aemaise o le faafaigofie o ala ma femalagaaiga aua le 

atinaeina o faatoaga ma le felauaiga o fua o faaeleeleaga. E le uma ai le fia 

faafetai i le Malo i lana pule faasoasoa, o lau pule lea ua toto tetele, ua matou 

sapaia faatuaeleele. 

  Lou nuu o Afega, faafetai tapuai mai, o lea ua taumuliai le matagi ma ua 

toe laolao le vasa. O fatia ua mou atu ma le taimi ua sola tatou faagalo ae 

tuli i luma so tatou ai. Aua o le valevalenoa ma le laufa e le aina, o ala ia o 

le tiapolo. Aua ne i galo, e le iloa se tautai mata poto i aso o le malu, e faatoa 

iloa le tautai matapalapala pe a sousou le vasa. Ua maea le ta auala taamilo 

i Afega-tai aua sa taumate pe tua ma ni a lau tatalo i le Malo, aemaise le 

Minisita o Galuega, aua e anoanoai talosaga a sui usufono eseese mo auala, 

faafetai tele i le tofa alofa ma le faasoa atamai, ona o le alofa i le tulaga 

pagatia sa feagai ai ma si o tatou nuu o Afega-tai. 

  Si ou nuu o Malie, o lena ua maea lou auala galue, o se auala umi e sau mai 

le aualatele a le Malo i le main west coastal agai atu i aiga o lo o nonofo ma 

papaaao i lea itu o le ta nuu o Malie, se i fesootai atu i le auala o Faleula. O 

se galuega tele sa feagai ma le Malo, ua uma ona faataina lea auala, faafetai 

faafetai i le Malo. Ua togi pa tau i le ave e pei o le fetalaiga i le pa ma le atu. 

Ua tau le ai o lapega ma amanaia si o matou itumalo, ua taupe le tila ua taupe 

foi le fana ona o le manatu ane i le auauna faipule faatauvaa o Sagaga 2 po 

o Sagaga le Usoga.  

  Lou itumalo e, o a ni galuega o fia faaleleia ae ua le mafai ona faataunuuina 

i lenei Paeaiga, aua le popona le toa i le aai o finagalo, e faiaso le Alii. A to 

mai lau pule lou itumalo e, e aumai lava e le Atua le tamai mamoe e osi ai 

le taulaga. Lou itumalo e, sa i ai lou manatu o le a faatamalii la ta palota i le 

2021, ona o lea ua see lou vaa. Ua ou seu foi i Faleua ae e seu i le Falevaai. 

Ae paga lea, e le afaina ua faitau eseese Tutuila ma Ape. Lou itumalo e, o o 

tatou manatu ua le o manatu ia o le Atua, o o tatou ala foi, ua le o ala ia o le 

Atua. Ia e faapea lava aluga o upufai o Malo. E ui o lea, o lau o le fiso o lau 

ia o le tolo e ala e tasi le mauga i Olo. E taaalo tama ae o le uso, ou te taulagia 

pea lo tatou usoga Tuanai, Afega ma Malie, e pei o le mavaega a le tupu o 

Fonoti, na mafua ai ona maua le aiga taulagi. Po o fea lava e taunuu i ai le 

faiga filifiliga a le atunuu ae o le igoa o le ta itumalo o Sagaga le Usoga, o 

le usoga a le fanau a Malietoa, e tasi le fala e tasi le aluga, tasi le ta siapo, e 

tasi foi le ta siapo na ta aafu ai. E maeu le matagofie o uso e nonofo faatasi, 

e pei o le suauu manogi ua tafe ifo i le ua o le ofu o le Ositaulaga Sili. O le 

tatou vaa e fau tele, e faasoa le faatufugaga, ae le o le taofiofi o le maea a 

lalo. 

  Lou itumalo e, ou te lagona lou faatauvaa, ua faapapagata le igafo i le tuaau 

ina ua taotaomia e Tavalau. Ma ua faatutu i tafailagi manu o le tauafiafi, a 

aunoa ma lau puleto, e ae fua le suagaipo nai le siu o Avarua. Se a foi se 

vaivai o le tofi faipule i lau matau mai lou itumalo, pe vaivai ma valavala lo 

ta laulu, ae o le valavala e tumanu o le vao. Pe vaoeseese lava lupe, a o lupe 

e fuifui faatasi i le fealofani ona o le alofa o le Atua. O manu foi e fulu 

faatasi, e felelei faatasi ma fusia i le feoeoeai. Pe lafulafua ni ota manatu 

faaalia i le Maota o le atunuu, a o le lafulafua a tama seugogo. O le lafulafua 

na aemalo ai le velevelega tupua a le Tuamasaga, e pei o le tala ia Malietoa 

Laauli, atonu lava e aoga so ta lafulafua, e sui ai le titi ma fatu ai le ula aua 

le mamanuina o le Maota o le Palemene i ona upufai o Malo. 

  Lou itumalo e, ui i lea, e le failoto le nuu o manu, e logo le foemuli i le 

nofoa. O le fetalaiga a Iesu, “Ou te loto i le alofa ae le o le taulaga.” O le 

alofa o le uso i le uso ma le toto i le toto, ma le alofa o le pau i le pau ma le 

ivi i le ivi. I le ma lea, ua le o ni upu faausutau pe faapaitau, e leai, e leai 

lava. O le agaga o le sui usufono o le toe fia sau i le aouliuli folau ae le o le 

aouliuli tau e pei o le mavaega nai Tulatala.  

  Ia manuia le alo atu lou itumalo i le faiga filifiliga i le palota tele o lo o fou 

mai. Ia i ai le agaga ma le filemu o le Atua i lau faiga filifiliga saoloto ina ia 

atagia pea Ona fofoga alofa ma avea ai lo outou soifua ma lou ola ma Ona 

nofoalii e afio tumau ai. Se a foi le aoga o le lalolagi nei ae maumau ai lo ta 

ola? Na o Iesu tatou te maua ai. 

  Lau Afioga i le Fofoga Fetalai, faamalo le onosai i le taitaiina o le Fonousu 

a Samoa, ua e laina ma timuia, ua e sautia ma lailoa, e te le i moemoenoa ae 

sa e moemausu, sa e moefaauouo ma e moemanatunatu e tapue le Maota o 

le atunuu, ina ia tu maualuga pea lona mamalu taualoa. Talofa ua e pueia i 

le ala, ua e mafatia lava, aua le sa o Samoa, i upufai ina ia folau i lagima. Ia 

tumau maualuga pea le mamalu taualoa o le Maota o Samoa, faamanuia le 

Atua i lau Afioga ma ia manuia lou feagai ai ma nisi o faiva ma tiute o lo o 

faatali mai.  

  Liliu mai i lenei Itu o le Maota Fono o Samoa, faafetai i lau Afioga i le 

Palemia ma le Kapeneta, faafetai i sui usufono mamalu uma o le atunuu i 

totonu o lenei Maota. O le Maota pogisa e teu ai le tofa i auafamau ma 

moegalafo, e sii ai Samoa i ona upufai i luma o le Atua aua se manuia lautele 

o ona tagata. O le a foi sa outou silasila ua le tautamalii i le sui usufono o 

Sagaga Nu.2 po o Sagaga le Usoga i lana tautua, ia malu ave i fale i outou 

finagalo ma faamagalo le auauna, aua o le faiva o le tagata o le sese. Ia alofa 

le Atua ma avatu lo outou soifua ma lou nei ola i le faiga palota o lo o loma 

nei. 

  E muliai se leo, e momoli atu lau faafetai tele i ou matua o Seiuli Tuilaepa 

Lololua ma lou tina o Sefulu Soti Seiuli o lo o maimoa mai i upega tafailagi 

i Niu Sila, faafetai mo le tapuaiga ua iu ai ma le manuia faiva o le atalii i le 

Palemene ona o a oulua talosaga i le ao ma le po a o feagai ai ma upufai o 

Malo. Maua lo oulua malosi mai le Atua tatou te toe feiloai ai i le faiga palota 

o lo o lumanai nei.  

  Ia e momoli atu foi lau faafetai tele i ou aiga uma e le gata i Samoa nei ma 

atunuu, o au uo ma e masani o lo o taputapuai a o feagai ai ma lou tofi sui 

usufono. Faamanuia le Atua ia te outou uma. 

  Ia, faaiu ai se faamatalaga a le sui usfuono mai Sagaga le Usoga, ia manuia 

tele lau Afioga i le Fofoga Fetalai ma le Palemene, manuia le tapuaiga a 

Samoa, faapea lou itumalo o Sagaga Nu.2. Soifua ma ia manuia. 

 

  Na faaalia le agaga fiafia o le Palemene i le patipati o latou aao i le maea 

ai o le saunoaga a le sui usufono mo Sagaga le Usoga. 

  FOFOGA FETALAI:  Malo faafetai saunoa i le sui usufono mamalu. E 

le o se galuega a le Fofoga Fetalai o le toe fonofaapipii. Na pau lava lea o le 

mea, o le matau lava ma le totoa o lo outou afioaga e i ai le upu foi lea, e 

patipati taoto le Feepo pe a ta tagata Leatiogie, aua e fai o le Amotai ma le 

Amouta a o le toe aso nai Moamoa. E pei e faasino i le tatou fonotaga lenei, 

o le toe Fono lenei o lenei foi Paeaiga, o lea ua faafofoga le itumalo, ua malo 

faafetai. O le upu e fai i Atua, ua se togi le seuga lagatila ua faapulou le 

tualima, faamalo fai o le faiva ma le galulue i lenei foi 5 tausaga, faafetai. Ia 

ona o lau faasoa aua e faapena ona e lagolago i le Minisita, ioe, e faapena 

uiga o le soifuaga. Mo le mea o le faasoa mea lelei e faasoa i o ma o se e 

tusa lava pe ta te le ai. O le faasoa lena a le tagata e lava le tofa, lea e te lua 

faasoa ai, oulua ma le Minisita o Galuega. Ua faafofoga le itumalo, o lea ua 

saili lava i lalo le tofa, ia ou te ofo foi au i le itumalo ma le latou faafofoga 

mai. O le mea la lea, e le o i ai foi Tuivalea i o i le laumua, o la ua faafofoga 

mai i lau saunoaga, ia, e faapena. Ia afai ta te Minisita Lagolago o Galuega, 

o lona uiga ta te faitau o lata toe sau ota Minisita loa o Galuega. Aua e 

faapena uiga o le soifuaga lenei tatou te i ai, ae ui i lea, ne i molia le Fofoga 

Fetalai i sana upu ae o le matou tala, malo faafetai saunoa. 

  Ia se i oo mai le faasologa i se isi sui usufono e fia saunoa, o lea lava e 

maua avanoa o itumalo e faafofoga mai ai. Ia, o lea ua tulai mai le sui 

usufono o le Aiga Malosi, Safata i Sisifo. 

 

  Afioga LEAANA RONNIE POSINI (Safata i Sisifo):  Lau Afioga i le 

Fofoga Fetalai, e momoli atu le agaga faafetai tele i se avanoa foi o lenei 

itumalo e faaali ai foi le agaga faafetai i lenei taeao fou. 

  E muamua foi ona faatulou i paia faale-Malo i le afio o Lau Afioga Mamalu 

o Le Ao o le Malo ma lau Masiofo, afio lau Afioga i le Sui o le Fono a Sui 

Tofia ma lou faletua, afifio foi paia o Samoa, Tama ma Aiga, Aiga ma Tama, 

le usoga a Tumua ma Pule, Ituau ma Alataua, Aiga i le Tai ma le Vaa o 

Fonoti. O paia faale-Ekalesia. 

  Tulou le paia o Tiafau nei o le Malae o le Faautugatagi a Samoa, i le afio o 

lau Afioga i le Taitai o le Malo, lau Afioga i le Fofoga Fetalai, le mamalu o 

le Kapeneta ma le mamalu o le Fonousu a Samoa. 

  Ou te manatu o lele ua siliofe sili le pasina a le tautai o le vasaloloa, o le a 

magoto foi i tuaau le igafo a tamalii, o lele foi ua gagaifo le la o le tauafiafi 

o lenei Paeaiga. E faafetai pea ua atuvasa le folauga a si o tatou atunuu, le 

faamai oti, ae faafetai, faafetai le Atua o lo o faasaoina ma malutia si o tatou 

atunuu. E ui ina ua afea lenei Palemene, se tasi o poututoa o le tatou Fonousu 

a Samoa i le tuua o le Malo e le Afioga ia Vaafusuaga Toleafoa, o se tasi foi 

o uso, e faamalulu ma faamafanafana, o le pule tutasi a le Atua, o Ia o le 

Silisili Ese o Ia foi e i ai le faamafanafana i le faletua, le nofo a alo ma le 

itumalo. 

  Ou te manatu o le agaga faafetai e fia molia i le tatou Malo, i mea ua mafai 

ona faatino i lenei itumalo aemaise foi o le tatou Malo. E muamua ona ou 

faafetai i le Afioga i le Minisita o Tupe aemaise o le Ofisa Sili o Pulega, le 

Pulega ma le Matagaluega. Faafetai i lau pule faasoa ua e faasoasoa limalelei 

aua le tatou atunuu. Faafetai i le Ofisa Sili o Pulega ma le Pulega i le atamai 

ma le agavaa na foai atu e le Atua e faatino ai ma manuia ai le tatou atunuu. 

  E muamua ona ou faafetai i le tatou Malo i le Minisita o Aoga, o mea ia o 

lea e faamuamua i ai le tatou Malo, e le gata i tulaga o aoaoga, a o le soifua 

maloloina. Na ou nofonofo ma ou matau ma ou vaavaai, ua toe faatepa i tua 

le tatou atunuu, faafetai i le Faigamalo, o lea ua aooga fua uma alo ma fanau 

a le tatou atunuu i aoga tulaga lua, o lea foi ua oo lava i kolisi maualuluga o 

le tatou atunuu, faafetai o lea ua aooga fua. Ae silisili lau faafetai i le tatou 

iunivesite o lea ua maua tala ma maua faamaumauga, o le toatele o fanau, 

aemaise o aoga faa-matata eseese, o lea o le a totogi uma e le tatou Malo. 

Aua e talitonu o le aoga faa-iunivesite, o le aoga lea e aupito sili ona taugata 

pili. Ae faafetai tele i le tatou Malo, o lea ua oo i ai le totogiina o tatou pili 

o alo ma fanau o lo o aoaoina i totonu o le tatou iunivesite, e le gata i 

polokalame faa-matata eseese, ae saili atu foi i le tele o mataupu ma 

polokalame o le tatou iunivesite o lea ua totogi e le tatou Malo. 

  Ia, e momoli atu ai le agaga faafetai tele. Faafetai tele i lau Afioga i le 

Minisita, faafetai i le tatou Malo, o lea foi ua faataoto polokalame e le tatou 

Malo e totogi ai faiaoga uma, totogi ai faiaoga a Ekalesia, o aoga tumaoti, e 

talitonu leaga o le lumanai lea o le tatou atunuu o alo ma fanau. O lea foi ua 

matau atu ua ave le faamuamua foi a le tatou Malo i itu tau taaloga e pei ona 

saunoa i ai le Taitai o le tatou Malo. E tasi lea alamanuia o le tatou atunuu 

aua e le inisinia uma e le fomai uma alo ma fanau a le tatou atunuu, a o le 

tele o le tamaoaiga ma le manuia o le itu tau taaloga. O lea e momoli atu ai 

le faafetai tele.  

  Faafetai i le tulaga o faleaoga o lou nei itumalo, ua mafai ona faafouina ma 

fauina faleaoga fou e ala mai i fesoasoani a le Malo o Iapani, Saina, Amerika. 

E mafua i se a? E mafua ona o le lelei o le Faigamalo, e amanaia foi e atunuu 

mai fafo ona o le lelei o le faatautaiga o le tatou Malo. 

  Faafetai tele i le Soifua Maloloina. Faafetai tele i lo outou tiute ma le 

gapatia, e pei o le tou Matagaluega o lea e feagai ma le faamai. Le tele o 

soifua ua fano, ua fano ai soifua o le lalolagi i lenei faamai oti. Ae faafetai 

tele, faafetai i le puipuiga, faafetai foi i lo tatou Malo e le nanau i le 

tamaoaiga, ae fua faapaleni mea uma, e faamuamua le soifua o le tatou 

atunuu. O le ala lea o le oo mai lava i le aso, e le i maua lava se isi i le faamai. 

O le mea lea e momoli atu ai le agaga faafetai tele. Faafetai i lau Afioga i le 

Minisita ma le Malo.  

  Ou te faafetai i le aoga lea faa-fomai o lea e faatino i le iunivesite. Faafetai 

i le manatu lelei ma le finau o le tatou Malo e faatu le aoga faafo-mai. A lea 

ua tali mai? Lea ua tali mai o lea ua tulai mai tama fanau a Samoa, tulai mai 

o le tatou aoga faa-fomai. A o le matau foi, o le tasi lea aoga e iu ina fai ma 

aoga tutotonu i totonu o le tatou Pasefika lea foi ua faiaoga ai tama fanau a 

Samoa. E oo foi i le isi aoga faa-fomai le OUM, lea foi e pule ai le tama 

fanau a Samoa, e amanaia i fafo. Ae a? O lea e faatu i totonu o Samoa. E iu 

mai ai tama Samoa, e auai mai ai tama fanau mai atunuu eseese. E mafua i 

se a? E amanaia le Malo. O le Malo e mautu, o le Malo e magafagafa i le 

lumanai manuia o Samoa. O le ala lea o le faafetai tele. Faafetai i lau Afioga 

i le Minisita mo le Soifua Maloloina, o lea foi ua matau o lea ua faasafua 

uma fomai i tua i falemai faa-itumalo. A o le faafetai silisili, o lea o le a fau 

le falemai o le matou itumalo o Saanapu faapea foi Falelatai. O lea ua matau 

atu toe o se taimi ona tauofo lea o tauofoga ona faatino lea o falemai ia. E 

tele le sao o le tatou Malo i le soifua maloloina ia taofiofi foi le toe oo mai 

o le matou itumalo i Apia i le falemai tele. O lea e momoli atu ai le agaga 

faafetai tele i lau Afioga i le Minisita. 

  Faafetai tele i lau Afioga i le Minisita mo Galuega Tetele i auala foi o si o 

matou itumalo. O lea foi ua uma ona fesootai i lau Afioga aemaise foi le 

Afioga i le Taitai o le Malo i auala o le matou nuu o Salamumu e faatini i tai 

ona e le i maea ona fai, ona o le naunautaiga o si a matou Ekalesia lea 

Metotisi i tai o lo o agai uma i ai si o matou nuu o Salamumu. Aemaise foi 

o auala galue o si o matou nuu o Saanapu ma isi auala foi o Sataoa, ia, o lea 

ua faataoto fuafuaga a lau Afioga. O le ala lea o le faafetai tele atu i lau 

Afioga, aemaise foi o le matou auala lea i Lotofaga seia paia mai Lanotoo, 

tasi lena auala. E tasi foi lena auala e puupuu i le agai mai ai o le itumalo ma 

agai atu ai i Apia. O lea e momoli atu ai le agaga faafetai tele. Faafetai i uta 

o le matou nuu lea o Sataoa, lea ua fuafua o le a toso atu ai le laina i nai aiga 

na e i ai ua le ola i le tatou eletise.  

  E momoli atu le faafetai tele i lau Afioga i le Minisita o lo o e faaauauina 

nei le Matagaluega o le Siosiomaga. E tasi lenei mataupu matou te lagalaga 

mai lava i le amataga o le Paeaiga lenei, o mea ia o taligalu, leaga o le 

matafaioi lea fai faatasi a lo tatou Malo ma nuu ma afioaga i le tafia o eleele 

o le tatou atunuu. E afio mai foi le Afioga ia Fiame sa fai ma Minisita, o lea 

sa afifio atu le matou nuu o Sataoa ma Saanapu ma tatalo atu i lau Afioga. 

Ia sa maua lava foi saunoaga a lau Afioga i le taimi o le Tala o le Tupe, ia, 

saili e tulai matou afioaga e o i uta. Ae o le faafetai i le toe tagi mai a lenei 

itumalo aemaise matou nuu o Sataoa ma Saanapu, o lea ua tali lau Afioga i 

le Palemia, o le a faatino taligalu ia o si o matou itumalo. O le ala lea o le 

matou agaga faafetai tele. E ala foi ona taua i a matou lauga, aua ou te 

talitonu o faamaumauga o matou lauga i lenei Paeaiga atoa, e taua lava le 

mea lea o le taligalu, leaga e taua i o matou tagata eleele o le tatou atunuu. 

O le ala lea o le faafetai tele atu i lau Afioga i le Minisita o lo o tauaveina le 

Matagaluega po o le Taitai o le Malo.  

  Ou te faafetai tele, o le tele ia o fanua faaleaganuu… 

  FOFOGA FETALAI:  Se i tulai mai le sui usufono mo Lotofaga le Afioga 

ia Fiame. 

 

  Afioga Hon Fiame Naomi Mataafa (Lotofaga):  Lau Afioga i le Fofoga 

Fetalai, o le mea e fia faasao agai lava i le sui usufono i le toe ta i tua i le 

taimi a o ou i le tulaga o le Minisita o le Matagaluega o le Environment. 

  Lau Afioga i le Fofoga Fetalai, e sao le mau a le sui usufono o lo o aumai 

i le tali sa avatu i totonu o le Fono lenei a o ou tu mai o, aua o faiga faavae, 

e ave le faamuamua a le Malo e puipuia aseta e pei o auala. Aua o le mea 

moni lau Afioga i le Fofoga Fetalai, e le mafai ona faataligalu uma e le tatou 

Malo nuu uma ua aafia o latou eleele ma tafia i suiga o le tau. Ma o le 

faamuamua i faiga faavae a le Malo lena sa faamalamalama atu i lena taimi. 

O lea la ua saunoa mai le sui usufono faapea o lea ua saunoa mai le Palemia 

o le ua tauaveina le Matagaluega i lenei vaitau, ua lelei o le a fai le taligalu 

o le latou nuu. Faafetai, pe a faapea ua sui le faiga faavae a le Malo, o le a 

fai taligalu, e le gata i le puipuiga o aseta a le Malo e pei o auala, ae o le a 

faapena foi ona faasoa atu i nuu uma o le atunuu ua aia ma tafia o latou fanua 

ona o le suiga o le tau. Na o se mea e fia faasao. 

 

  FOFOGA FETALAI:  Malo. Se i malie le sui usufono mo Safata Sisifo 

se i tulai mai le Palemia, leaga o lea e taua faiga faavae a le Malo. 

 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi:  Lau Afioga i le Fofoga 

Fetalai, o lea e saolele le faamalamalamaga a le Sao Faapito, e faasino lea i 

seleni ia e aumai fafo. O le faiga faavae lena e afua i luga o seleni ia mai 

fafo, e le aafia ai la tatou seleni. Ma o lea foi la sa ou matauina, na o le 2 

lava itumalo ia e aumai pea, aumai pea, aumai pea i totonu o le Palemene, 

ma ua ou vaai foi i ai, e matuia lava le tulaga o nuu ia e lua. 

  O le mea la lea na ou talanoa ai i le Minisita o Galuega i le tulaga e silasila 

totoa e tuu i totonu o fuafuaga mamao a le tatou Malo ina ia faaaoga seleni 

a le Malo. O lau vaai foi tai pei o Laulii e le tele se mea e aafia, ma o le itu 

lelei foi o la e maua le maa i Laulii, o lona uiga e le tele se tupe e alu ai, ma 

e gafatia. O le ala foi lena o lea e vaavaai pea vaavaai pea le Malo i le tulaga 

o le faaleleia o ana seleni, aua e le mafai ona fai uma, e sao e le mafai ona 

fai uma nuu uma, na o le 2 lava lea ua laga pea, laga pea, laga pea, ma o 

Afioga a le Alii, “O le tuitui pea, tuitui pea, tuitui pea, e ono tatalaina ai lava 

le faitotoa, ma ua ou vaai tino i ai i le tulaga lea, ua tatau ona fai se galuega 

a le Malo. 

  O mea o faiga faavae, e i ai lava le tofa fetalai e ao ai ona faatino nisi mea 

i a tatou seleni ma fai faasolosolo. E oo lava i le Malo tele o Amerika, ua oo 

i le masina ma talaatu a latou loketi. O le loketi e tasi e faitau piliona le tau, 

e le mafai ona latou faatinoina uma i le tausaga e tasi mea uma. E faapena 

ona faasolosolo, faasolosolo mai lea Paeaiga i lea Paeaiga. A o le a le mea 

lea tatou te faalogo i ai? Masalo e le itiiti ifo i le faa-3. Na alu alu lava le 

Malo faalogo atu, ua close down le Malo, leai se tupe, lea e faatali pe pasia 

e le Palemene le paketi. E oo lava i Malo tetele lau Afioga i le Fofoga Fetalai, 

e fuafua foi la latou galuega fai faasolosolo, ma o i e faaaoga i ai le fuafuaga 

tatau i le mea e tatau ona fai ma le mea e le tatau ona fai. Ma o le tulaga foi 

la lena o lea ua uma ona ou talanoa i le Minisita, ia fai fuafua pea taligalu ia 

e 2, ae fai i totonu o seleni e mafai ona maua e le tatou Malo. 

  Lau Afioga i le Fofoga Fetalai, o le tulaga lena, ma o le a avea foi le avanoa 

lenei ou te talanoa atu ai i itu ia e faamalamalama atili. Sa ou taua i au 

talanoaga le anoano o le mau savali e sau ia te au, e le gata o savali o aoga a 

Ekalesia faapea foi ma aoga tumaoti ma aoga ia kindies, aoga ia a fanau laiti, 

2, 3, 4 tausaga le matutua mo se fesoasoani a le Malo e totogi faiaoga. O le 

fesoasoani lea e fai nei e le Malo mo le faatupeina o galuega lautele e le 

faapitoa i se mea e tasi, ae lafo atu ia i latou o pulega latou te taumafai e 

faasoasoa lelei. O le fesoasoani lea a le Malo i le tau tuutuuina i lalo, 

tuumamaina o pili, aemaise lava la aoga ia tumaoti ma aoga a Ekalesia. 

  O le faiga faavae lea a le Malo na amata i le tausaga e 1983 i le ma talanoaga 

ma lou Palemia i lena taimi, na ia fesili mai ai ia te au, “Tui, e tatau ona fai 

se tatou fesoasoani a le Vaega Faaupufai i aoga, aoga ia i tua.” Ona ou 

manatua ai lea o le faitioga a le matou faiaoga o le Felela i le 1962, o le taimi 

lena, toeitiiti lava o le Palemene atoa na aooga i Malisi. Ona tomumu ai lea 

o le faiaoga lea ma faapea mai, ua toeitiiti a o le Palemene atoa a Samoa na 

aooga uma i i i le Malisi, Felela. O i ai se fesoasoani o aumai a le Malo? Leai 

se mea. Na fesili mai loa lou Palemia ia te au i le taimi lea, ou manatua loa 

le tomumu ma le faitio a le Felela lea, ona ou talanoa loa lea i le toeaina ma 

ou faapea atu, “O le a sou finagalo ae amata loa se tatou polokalame e ave 

ai se fesoasoani mo aoga a le Ekalesia?” Ia ona ata loa lea o le toeaina ma 

faapea mai, “Sole, ua leva ona tatau ona fai le mea lea.” O au foi na aoga i 

le Malisi, na o le 6 lava masina na ou aoga ai ae faamalosia loa au e lou tama, 

e sili ia ona e toe alu e te aoga i le Malo, ua inosia au e le Ekalesia talu ai lou 

alu e te aoga i le Malisi.” 

  O le taimi lena o le matua tele o le fetuiai o Ekalesia, na amata mai lava i 

le faaiuga o le 1983 lou aumaia i totonu o le Palemene lenei o le vaegatupe 

na o le $50,000. I lena taimi, i le faaletonu o le tulaga tau tupe na i ai le Malo, 

lea faatoa tulai mai le HRPP, le faaletonu o le tulaga tau tupe, ae sa faatino, 

na pau lea o le mea na fai. O le a la le mea lea ua i ai nei ia fesoasoani? O 

lea ua faitau miliona ma miliona ma miliona. O lea pei ua $37 ea miliona le 

mea lea ua ave i tua i aoga i tua. A na leai le fesoasoani lea a le Malo ua tele 

aoga a Ekalesia ua tapuni. O le mea moni lava lena. Tele aoga a Ekalesia e 

tapuni. Ae aumai le mataupu lea i totonu i i, ae saunoa mai le Itu Agai, aua 

le faia lena mea, e le lava seleni. Na aumai faatasi ai ma le Iunivesite e $5, 

$5, lea na matua tele le mau vevesi na tupu ai. E faapefea ona fai se Iunivesite 

i le $5, lele e i ai le USP, ae na fai lava le Iunivesite. Ma ou te faamalo ai i 

le Minisita o Aoga i lena taimi le Susuga ia Le Mamea, faamalo foi i le 

Afioga i le Tootooalii, i le mamao o le vaai. O upu i talanoaga i totonu o le 

Kapeneta, e alu alu alu aoga i fafo, a faaletonu mai, a o lea e i ai tatou aoga 

maualuluga e tua i ai a tatou fanau.  

  O le a le mea lea ua i ai nei? Ua vevesi le aoga lea e i Fiti, ae e leai lava ma 

sou popole i ai, aua e faaletonu loa, o lea e i ai ia le tatou Iunivesite, lea e i 

ai ia le tatou Iunivesite. O le tulaga foi i le suiga o le igoa, o lea ua sui ua 

Campus. O lona uiga ua lautele. Ua lautele i tua atu ua le na o le faatoaga, o 

lea ua sui. O lona uiga o le uluai sitepu lea, o le Iunivesite lea e i i nei, e 

tatala atu ai i i isi faailoga, o le mea lena ua leva ona tatau ona fai. Ma e ua 

ou taua le itu lea, ona o savali ia e sau, e sau nei lea ia te au e leiloa po ua 

ova i le 20 tausaga.  

  O talosaga aemaise lava o Ekalesia, e alofa ia le Malo, e totogi ia totogi o 

faiaoga. Leaga a le totogiina ia totogi o faiaoga, e le mafai ona maualuluga 

le aoaoga a fanau, i aoga ia e i tua. O lea la o lo o faatino i le taimi lenei, ia 

se sailiiliga ona o le Faigamalo lenei, e le alu pogisa i se mea. O se mea e 

pito sili ona vaivai, le agai o le Malo e faatupe se mea ae alu alu nofo. E 

tatau ona vaavaai totoa i le manao lea o lo o i ai i le taimi lenei, ma fuafuaga 

tau tupe e tatau ona faatino ai pe a agai ai loa le Malo e totogi. 

  O lea la e faagasolo le sailiiliga lena masalo e le toe umi ona maua mai loa 

lea. O le agaga lena o le Faigamalo lenei, o le Nofoaiga lea o le a sosoo ai, 

ua tatau ona fai se fuafuaga i i. I i i le tagi mai a aoga, a aoga ia e i tua ina ia 

fai se fesoasoani e totogi ai faiaoga. E le o se ata le mea lea lau Afioga, ona 

ua fai si umi o faagasolo pea ia le sailiiliga lea, ma e o lo o faatali pea au ma 

le Kapeneta, i fuafuaga ia. Ma o le a faasalalau atu foi i le anavatau a le 

Vaega lenei, ona o le Vaega lenei e le vaai i le 5 tausaga, ae vaai i le 10 i le 

20, 30, 100 tausaga mo mea o atinae, e le muta i le augatupulaga e tasi. Ae 

muta i le tele o le augatupulaga.  

  O le mea foi lena na agai i ai mafaufauga mamao ma o le ala lena, o lea na 

faatuaitauai mai ai le faatinoga, o le uafu tele lea o le lumanai, lumanai 

manuia o Samoa e i Vaiusu faatasi ai ma le talepeina o le aau ina ia maua le 

ava o Asau, ona e taua tele, le atinae lena i le itu lea i Sisifo. E matalatala ai 

vaa ia mafai ona omai i totonu, aemaise lava mo turisi ma vaa fagota i le itu 

lea o le motu.  

  Lau Afioga i le Fofoga Fetalai, e mamao mea ia e vaavaai i ai le Malo, mo 

le manuia e le faapea, o se manuia o se Vaega. Ae o le a? O le manuia mo le 

atunuu lautele aemaise o tatou fanau, o le lumanai. O le ala lena o lea ua ou 

tulai atu ai i le fuafuaga o lo o i ai le Malo o lo o fai le sailiiliga ina ia manino 

lelei le Malo i le tulaga tau tupe, ona o le Malo lenei e le o pogisa i se mea. 

Na tatou oo i le pau maualalo ma bankrupt ai le Malo, ae le i tulai mai le 

Vaega lenei. O le a le mea lea e i ai, e na o le agai lava i luma, agai i luma. 

Ma o le umi ona o le tulaga masani a lo tatou atunuu, i le maualuga o le 

soifuaga lea ua i ai, aemaise le suiga tele ua i ai le tamaoaiga, ina ua siitia le 

tamaoaiga, ma le aloaia o le Malo faatasi ai ma le toe faatulaga ai lo tatou 

tamaoaiga i le 6 tausaga talu ai i le 2014 i le masina o Ianuari.  

  O le maualuga o lo o aeae ai ia lo tatou atunuu e pei ua galo ai, ua galo ai 

galuega sa fai i le 20, 30 tausaga talu ai. Ma o lo o alu pea fuafuaga mamao 

a lo tatou Malo. 

  Lau Afioga i le Fofoga Fetalai, o lau fesoasoani atu lena, ina ia 

faamalamalama ai ia le mataupu lea, i faiga Faavae a lo tatou Malo. O 

fesoasoani ia mai fafo, e agai tonu lava i auala ma le puipuiga o le gataifale 

e tulata i auala. Ae a mamao ese loa, ona muta lea o fesoasoani mai fafo. O 

i ina e faaaoga ai loa le faautautaga tatau i a tatou lava seleni, i le taumafai e 

fetuutuunai, ina ia faatino galuega taua ia ua laga mai e le sui usufono. 

  Sa ou i ai ma ou nofo ai i le 3 tausaga i Europa, ma ou malaga ane pea ma 

ou matamata i i i Holani, e maualalo atu i i le ogaeleele e ola ai tagata ae 

maualuga faapea mai ia mo mea o taligalu, taofi ai le galu. Taofi ai le galu, 

o pa tetele, pa sima e taofi ai le galu i fafo. E pei o le tumutumu o le maualuga 

o le Maota lenei ae faapea le maualalo e nonofo ai tagata. Ae o le faaaogaina 

o le tomai faainisinia, e mafai ona taofi le sami i fafo, aua ne i lofia le mea 

o lo o nonofo ai tagata e maualalo tele. 

  Lau Afioga i le Fofoga Fetalai, ia o se faaopoopoga lena, na ou manao lava 

e faamanino atu i le itula atoa ae o lea ua ou vaai atu, ua tea mamao le taimi 

e tatau ona tatou malolo mo le iputi o le taeao. Ia soifua ma ia manuia. 

 

  FOFOGA FETALAI:  Malo faafetai, ma e ua ou manatu e sala ina umi le 

saunoaga faamalamalama a lau Afioga i le Palemia. E aoga foi le lagaina o 

lenei mataupu e toe faamanino atili ai ia tulaga i faiga Faavae a le Malo. O 

le vaai mamao o le Malo i le tulaga ia. Lagona le faafetai e tu manu ae le tu 

logologo. Ua matau atu pei e... se i tulai mai lau Afioga i le Minisita o 

Galuega... 

 

  Susuga Hon Papaliitele Niko Lee Hang (Minisita mo Galuega, 

Felauaiga ma Atinae Eseese):  Ia faafetai i lau Afioga i le Fofoga Fetalai i 

le avanoa. Leai e puupuu lava si faaopoopoga i le saunoaga faa-malamalama 

a le Afioga i le Palemia ona o lana Afioga foi lea e Minisita i le Siosiomaga. 

Ae o le fesili a le Afioga i le sui usufono i le tulaga lava lea i taligalu. Na oo 

mai foi le sui usufono o Vaimauga i Sasae i le taligalu lea i Laulii faapea foi 

le Afioga ia Alaiasa i le taligalu lea i Falefa.  

  Ia o Faiga Faavae a le Malo e ave le faamuamua i taligalu ia e lata i le 

aualatele, ina ia puipuia aseta lea. Ae ona o lea sa talanoa mai ia le Afioga i 

le Palemia, i se auala e faatupe ai la galuega ia, o lea ua faamauina ia taligalu 

ia e 3, ina ia tapena ai le Pulega a le LTA, e saili se tupe ina ia faatino galuega 

ia. A tou silasila ma tagai i taligalu la e i o i Faga, o le tulaga la lena e ave i 

ai le faamuamua. O le lata mai le aia o le aualatele, o lea na faamuamua le 

taligalu lea.  

  Ae lau Afioga i le sui usufono, taatia mai lea ua talanoa mai le Afioga i le 

Palemia, o lea o le alu i le tatou Polokalame, e amata ai lenei tausaga ae le i 

maea le Nofoaiga, lelei. Ae a tolo atu foi se i o tatou toe tulai mai, ia faatino 

loa i le taimi lea. Ia ma le faaaloalo lava lau Afioga. 

 

  FOFOGA FETALAI:  Malo faafetai, ia ua aoga.... E na ona faamanatu 

atu, e na ona faamanatu atu foi e le Malo, o le isi foi laasaga e mafai ona 

silasila i ai, o i latou o mafai ona gafatia ona latou tanuina le gataifale ina ia 

sefe mai ai ia tupe alu aua le puipuiga o aualatetele a le Malo ma le 

faaleagaina o tatou eleele ona o le siosiomaga i suiga o le tau.  

  Ia e tasi lena itu e silasila i ai o le mea o le tofamamao, ui i lea, ua na o se 

manatu e faamanatu atu, ae ona o lea ua tatou toai taunuu i le tatou malologa 

masani, faataatiaese ia galuega a le Fono Aoao mo lana malologa. 

 

 

  Na faataatiaese Taualumaga a le Fono Aoao Faitulafono mo lana 

malologa masani i le itula e 10:55 i le taeao ma toe faaauau i le itula e 11:46 

i le taeao. 

 

 

  Na toe faaauau felafolafoaiga i luga o le faitauga faalua o le Tulafono Tau 

Faaofi o le Faatatauina o Tupe Faaopoopo (Nu.1) 2020/2021. 

 

 

  FOFOGA FETALAI:  Ou te faasilasila atu ua toe amatalia ia Taualumaga 

ma Galuega a le Fono Aoao Faitulafono. Ia e talitonu ua maua le 

faasiligamalosi e faaauau ia le tatou galuega.  

  E faataatiaese ia galuega mo le tatou malologa o saunoa le sui usufono 

mamalu mai Safata i Sisifo. Ia ma e ou te tapa ma le faaaloalo lau Afioga i 

le... 

 

  Afioga Hon Faumuina Tiatia Faaolatane Liuga (Palauli le Falefa):  Lau 

Afioga i le Fofoga Fetalai... 

 

  FOFOGA FETALAI:  Malie le sui usufono o lea e tulai mai le sui usufono 

Palauli le Falefa. Saunoa Faumuina... 

 

  Afioga Hon Faumuina Tiatia Faaolatane Liuga:  Lau Afioga i le Fofoga 

Fetalai o se mea e fia faamalamalama ma fia faasao. O le taimi tonu lea o ou 

i ai i le Minisita o le Siosiomaga ma Punaoa, sa faaaoga ai tupe mai fafo, e 

fai ai taligalu, ae na fai lava e le MNRE i lalo o le taitaiga a le LTA ma le 

Ministry of Works. Ma o le mea lena o lea e fia faamalamalama aua o lea e 

faapea mai, e le o aafia taligalu o le gataifale i mea e le o i ai ni auala.  

  Ou te iloa e faamaonia lau tala lea e fai atu, o le taligalu lea e i o i Lotofaga 

i le mea o afio ai le Sao Faapito, na fai i lalo o Adaptation Fund. O le taligalu 

lea na sii ai le auala i le taligalu sa pupuni ai le auala i Lepa, na sii i tai, 

faaaoga ai tupe o le Adaptation. 

  O le tele ia o taligalu na fai i lalo o le polokalame lea. O le mea la lea ou 

te... a o nei taligalu na aumai ai i lalo o tuutuuga, o tupe mai i fafo i lalo o le 

Siosiomaga. O le mafuaaga, ia puipui ai le aia o fanuaalalo, ma faaleaga ai 

le gataifale, lea e faalagolago i ai le tagata mativa, tagata le tagolima, i figota 

o le sami, ma ia e maua mai i le aau. O le tele ia o taligalu na fai i le mea lea.  

  Na faia ai foi le taligalu o Sataoa. Ae na oo mai loa le taligalu i le mea lea 

e i ai le togatogo, ou fai atu loa i le sui usufono sa i ai i le taimi lea, malie, e 

le faia se taligalu i mea o i ai togatogo. Leaga o lea ua aumai, e natural le 

production lea.  

  Ou te iloa foi e ala ona ou faamalamalamaina le vaega lea, leaga ua uma 

ona faaaoga. Ma ua i ai foi taligalu i vaega uma na talosaga mai. Ma e tatau 

foi ona faaauau, e tatau ona faaauau. O le faasaoga lena, leaga o lea e a foi... 

e faapea e le i faaaogaina. O le Adaptation Funds, e aumai ai tupe i lalo o le 

Siosiomaga, e fai ai taligalu ia, e ese mai i le puipuiga o aseta a le Malo i 

auala tetele, ma mea o ala o mea foi ia... o mea o forts ia e i ai, lea e kolosi 

ai le mea. O la na fai ai le taligalu o Lano. O lea na fai ai le taligalu o 

Salelavalu tai. O lea na fai ai foi le taligalu o Lalomalava.  

  O le tele o nofoaga, na fai i lalo o tupe ia. Ma o le faasaoga lena o lea ou te 

manatu, ia tuu i lalo o faamaumauga, o tupe ia na aumai mai lalo o le 

Siosiomaga, i le Adaptation Programme. Ma lou faaaloalo lava. 

 

  FOFOGA FETALAI:  Malo faafetai. Ia se i tulai mai lava le Afioga i le 

Palemia.  

 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi:  Lau Afioga i le Fofoga 

Fetalai e sao le faasilasilaga i le taimi tonu lea sa i ai, ae ua sui le taimi. Ia e 

faapena lava le tulaga foi lea aemaise i le taimi lenei ma le toatele o le 

lalolagi ua agai i ai i i. Leaga la o isi a tatou... ou te le iloa pe na e silafia, e 

i ai le taimi na fai fai ai taofi mea ia. Aemaise o le malosi o le Malo o 

Amerika, i le tulaga foi lea o Faavae e faaalu ai latou seleni.  

  Ae o le tulaga lena e sao oe. Ia e faapena e eseese lava agiga o le matagi e 

i ai foi taimi e fesuisuiai ai aemaise o le taimi lenei i le anoano o Malo lea 

ua aafia ma le tele o Malo o lo o talosaga. Ae o le tulaga lena o lea foi e fai 

lava ma ave pea e tatou ituaiga finau na, ae o le tulaga sao lava lena i tulaga 

na ua sau ai nei seleni. E ala ona taua tele le mea lea e na o taligalu e alu ai 

auala, o le puipuiga o le auala, e aua ne i aia mai i le sami. Ae a mamao ese 

loa i le taimi la lenei, ia ua tulai mai ia le tulaga na...  

  Na i ai foi le mea na ou alu ai, na ou foi mai ai loa sa ou i o i le ADB ma 

ou tilotilo i fesoasoani nei mo atunuu i le puipuiga o le latou vaomatua. Ona 

ou foi mai loa lea, ou faatalanoaina le tulaga lea, lea na ou vaai atu i le matou 

faatalanoaga sa faia i fafo, o fesoasoani nei e aumai i Malo e puipuia ai latou 

vaomatua, o lea la e manuia ai le isi Malo. Amerika i Saute, e na o le 

nofonofo lava ae faaola le latou vaomatua, ae sau lava le tupe. Ae sau lava 

le tupe o lea foi na manuia ai afioaga foi ia e i ai Falealupo, o Tafua. E faaola 

lava le vaomatua e aua ne i taina ae sau le seleni ina ia aua ne i tagofia ia, 

aua ne i tipiina laau ia, ona o le okesene lea e gaosi mai i laulaau o lea e alu 

atu i luga i le vanimonimo ma taamilo ma manava ai ma tagata o isi atunuu. 

E tusa la o le tatou sao lea.  

 

  FOFOGA FETALAI:  Ou te faamalulu atu i lau Afioga i le Palemia mo 

lau saunoaga faamalamalama, ia ae na ona fofoga atu lava po o e silasila atu 

e le o auai Fiame aua o ia e ana le faauilavea. O lea e... ae lelei e le o se 

mataupu... E lelei foi le faauilavea, aua e leaga ia malamalama le atunuu ma 

le Palemene i tulaga o faiga faavae.  

  Ae na ona fofoga atu e le o fono Fiame o lea na faauilavea a o lea ua 

toesea... 

 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi:  E leai ua fai foi sina ou 

masani e tai le auai lava ia Fiame i a tatou Fono. Ae le tatau ona ou taofiina 

le mataupu lea. Leaga o lea ua agiga, ma e taua i le faafogafoga a lo tatou 

atunuu. Leaga e i ai ia taligalu ia na fai, ae fai mai foi tupe ia, ae le o tu i tafa 

auala. Ae o lea ua ou faamatalaina atu ia le suiga, ona o le mea lava lea o le 

seleni. O le tele o atunuu ua tau fai agai uma i seleni ia, o lea la ua ou 

faamatalaina atu, e i ai le mea sa faatino, lea na manuia ai nuu ia e pei o 

Falealupo. 

  E ola la le vaomatua ia, ae sau lava le seleni. O lea la, e tusa o lea e totogi 

mai e atunuu ia, leaga ua tau leai ni o latou vaomatua, ae ia ola pea ia o tatou 

vaomatua e maua ai le okesene, tatou te manava ai, ia ma manava ai ma isi 

tagata o le lalolagi la e ua leai ia ni a latou vaomatua.  

  O le tulaga la lena na maua ai faamanuiaga a Tafua ia ma i foi i Falealupo. 

O lea la ua ou tulituliloa atu nei, pe a ma le 8 tausaga talu ai, ae sau le faaiuga, 

ia ua uma foi lena mea. O lea la ou te talanoa atu ai leaga o Faumui lea e 

talanoa mai i aso lava la a o Minisita, a o lea ua tatou i ai i le taimi lenei, ae 

e manaia lana aumaiga, ina ia silafia ai, o la sa i ai taligalu na fai i tupe ia.  

  Ae o lea foi la e faalogologo mai le tatou Ofisa Sili o Pulega o Matagaluega 

o lo o nafa ma talanoaga nei, o le tausaga e 1984, na fai ai le iuga a le 

Kapeneta i luga o lau fautuaga, a oo loa ina fono le Palemene, o Taitai ia o 

Samoa, taofi uma galuega ae omai uma Ofisa Sili, o ai e toe aisili? O lea ua 

fono le Fonousu a Samoa, Taitai o Samoa. Omai e talaaao mai, saofafai mai 

i le itu lea, ma faalogologo ma take notes, faamaumau. Leaga e le faapea e 

maua uma e matou mataupu, ina ia matou le tau faamanatu. Ao taimi e 

faatulaga ai ia fuafuaga mamao a le Malo, a la ua o latou silafia. Latou silafia 

le mea o i ai ia finagalo o Taitai o Samoa e leai nisi o toe aisili. O lea ua i 

inei Samoa atoa. O le ala lena, e le mafai ona misi le mea e saunoa ai le sui 

usufono, e le gata ina faamaumau le Minisita, ae faamaumau foi Ofisa Sili o 

Pulega o Matagaluega leaga o lea e faafogafoga mai i a outou saunoaga.  

  Ma o taimi foi e o ai i fafo e talanoa ma faalapotopotoga ia o Malo, o la e 

latou te malamalama lelei, i le mea o lo o agai i ai finagalo o Taitai o le 

atunuu. 

  Lau Afioga i le Fofoga Fetalai, o le taua o le itu lea ona e faaaoga tele e au 

ma le Aiga Kapeneta le tuualalo, o le fautuaga, a fanau a Samoa na agai atu 

i fafo ma toe foi mai ma o latou faailoga, ona omai lea e avea ma filifili i 

luga o faasalalauga faalauaitele e tauva i ai latou e avea ma Ofisa Sili o 

Pulega o Matagaluega. E i ai le Komiti latou te iloiloina talosaga ma aumai 

i totonu o le Kapeneta ma fai i ai iuga a le Kapeneta i luga o le tulaga, ua 

uma ona soalaupule e le Komiti Faapitoa talosaga uma, ma tofia ai i latou ua 

agavaa, agavaa mo le avea ma Ofisa Sili o Pulega o Matagaluega.  

  O lea la e faalogologo i ai au, faalogo i ai Minisita, a oo ina tagofia se 

mataupu a le Kapeneta, a se Minisita ma se Matagaluega, e tapa fautuaga 

mai ia i latou e fau ai tonu fai a le Malo. O le ala lea e taua ai tele, le auai 

mai i taimi uma lava e malaga ai i fafo ma talanoa mataupu e aafia ai suiga 

o le tau, ma ituaiga galuega lea e faatupe e Adaptation Policies ae 

malamalama lelei latou i le fefaaaliaiga o taofi i totonu o le Maota lenei, ma 

mea o lo o manaomia e lea itumalo ma lea itumalo, e pei ona aumai e outou 

sui usufono o le Palemene.  

  Lau Afioga o le faamalamalamaga lea, ina ia manino lelei. 

 

  FOFOGA FETALAI:  Ia malo faafetai, tulai mai le sui usufono o Safata 

i Sisifo e faaauau le saunoaga. 

 

  Afioga LEAANA RONNIE POSINI:  Lau Afioga i le Fofoga Fetalai, e 

momoli le agaga faafetai tele i le Afioga i le Taitai o le Malo i le manino ma 

le faamalamalamaina o le mataupu foi sa ou laga, leaga e taua i lo matou 

itumalo. E le gata i lea o le tatou atunuu.  

  O le Afioga ia Fiame lea sa ou taua, leai o la e faafogafoga mai lou itumalo, 

aemaise lava Sataoa ma Saanapu na afifio atu i lau Afioga i le amataga o le 

Paeaiga lenei. Na e tali lau Afioga, ua leva ona tatau ona faatino le taligalu 

ia o nuu o le matou itumalo. Ae pei lava na ou toe fai atu na e toe saunoa i 

le Fonotaga lea talu ai nei i le Tala Faatatau Autu o le Tupe, e tulai o matou 

nuu e agai i uta.  

  Na matua fesiligia au e lo matou itumalo, ia e ese le taimi na ta feiloai ai, 

na e tali manino mai ua leva ona tatau ona faatino taligalu o nuu o le matou 

itumalo, ae e ese le tali mai ua e saunoa mai ai lau Afioga i le Fono lea i le 

Tala o le Tupe ia Iuni. O le ala lea e le faapea e talaole a le matou tala, e 

tatau ona manino ma faalogologo mai lo matou itumalo i lea tulaga. A o i ai 

pea i luga o taligalu ia e pei ona... 

 

  Afioga Hon Fiame Naomi Mataafa:  Lau Afioga i le Fofoga Fetalai... 

 

  FOFOGA FETALAI:  Ia, se i tulai mai le Afioga i le sui usufono o 

Lotofaga... 

 

  Afioga Hon Fiame Naomi Mataafa:  Sa ou faapea lava o lea ua saunoa le 

Afioga i le Palemia ua faamalieina le mataupu a le Afioga i le sui usufono o 

le itumalo o Safata. O lea ua i ai suiga o le faiga faavae a le Malo aemaise i 

lalo o le Matagaluega a le Afioga i le Minisita o Galuega, o le a faapena ona 

tali atu i manaoga o le atunuu.  

  Ae sa fai malamalama lava lau tala i luma o le Fono lenei a o faafofoga mai 

le atunuu. Ou te le mailoa la po o le a le auga o le faamoemoe o le sui 

usufono, i le aumai pea o lana mataupu, o lea lava sa ou tali atu i luga o faiga 

faavae, ma le faaaloalo. 

 

  FOFOGA FETALAI:  Malo faafetai, ia lena ua aumai le saunoaga a le 

Afioga ia Fiame, ia ae e tai pei lava o le saunoaga a le Taitai o le Malo i le 

taimi foi o Faumuina.... i le taimi lava lea o Faumuina ia. A o le tali foi a 

Fiame, o le taimi lena foi e faapena. E i ai le manatu ua faamalieina lou 

finagalo ua manino auofala i le saunoaga a le Afioga i le Palemia, ia amuia 

foi oe ua tusi oe i le lisi. Ioe. E faapena. Se i vagana ua i ai se isi te i ua alu 

atu se i ese oe i le lisi ae tuu i le pito i lalo, ae afai lava o la ua i luga oe i le 

lisi. Ae tulai maia e see atu i se isi mea aua le itumalo. 

 

  Afioga LEAANA RONNIE POSINI:  Faafetai i lau Afioga i le Fofoga 

Fetalai, leai e ala ona taua ia te au, ona o finagalo o le matou itumalo. Na ala 

foi ona ou oo mai i totonu o le Maota lenei o finagalo o lou itumalo, o le ala 

lea, i le faalogologo mai o le matou itumalo o fai a matou tala i mea na matou 

tautino i ai e fai o latou finagalo. E leaga e i ai e e matau laulu e faitau upu, 

o le ala lea o le taua ia te au. O lea e faafofoga mai le Afioga ia Fiame e pei 

o matou talanoaga ma le matou nuu, o le ala lea o le taua i lou manatu. Ae 

faamalulu atu i lau Afioga i le Fofoga Fetalai i lea tulaga.  

  Ona faaauau lea o se matou tala i taligalu ma auala, ou te faafetai tele i le 

Malo, i le taimi e tietie atu i le itu lea, i le tatou auala laupapa tele lea ua 

tatala, faafetai tele mo lea galuega. Ua le gata i le tele o le faasaoina o le 

feoai o tagata ma lea foi galuega tele a lo tatou Malo. I le tietie atu lea ma 

agai atu i tai i le uafu ma le agai atu lea i Matautu ma Vaiala, o le manaia ia 

o le agai atu. O le vaai atu i le itu lea, o lea e tu mai ai ma le faletalimalo lea 

o Taumeasina. O le manaia ia o le sosoo atu o le auala lea, e alu atu lava i 

Vaiala tau loa i Taumeasina, a o lea foi ua manino ua uma ona talia e le tatou 

Malo le faatinoga o le auala lea. E momoli atu ai le agaga faafetai tele i lo 

tatou Malo, aua a oso atu pea i le maga-fa lea e i Matautu, e tasi lea auala 

pisi e agai i le itu lea i sasae o le tatou atunuu. Ae momoli le agaga faafetai 

o lea foi o le a faatino le auala sima lea, e agai atu i le tatou faletalimalo lea 

i Taumeasina. 

  Ona oo mai lea o le tala i mea ia o fanua faale-aganuu, fanua lea e lisi e 

tagata e mananao e lisi o tatou fanua faaleaganuu. E momoli foi le agaga 

faafetai ona o le Tulafono foi lea sa vavao ai lo tatou atunuu ma pisapisao ai 

e, o le a faoa ai o tatou fanua faale-aganuu. E tau faapuupuu se tala o le... O 

lau tala foi lea na fai, o au e i ai lo matou fanau, le fanua o le matou aiga na 

lisi, i tua i le matou aiga i Saanapu, e 25 eka. E 30 tausaga na tuu e lisi ai, ae 

ua faamuta le lisi faatoa 20 tausaga, o la ua toe foi mai lo matou fanua, ua 

toe foi mai lava i lo matou aiga. A o lau faalogologo i le vavao o le tatou 

atunuu o le a alu atu o tatou fanua, ou te matua ou ofo lava, i e faia ia tala le 

moni ma tala le sao i le faafogafoga a lo tatou atunuu. O lea ua toe foi mai 

lo matou fanua, ua le mulimulitaia maliega na faatino. O lea ua toe foi mai 

fanua o lenei aiga, o lea foi ua toe mafaufau e toe lisi foi, e toe maua ai nisi 

tupe a lo matou aiga. E momoli atu ai le agaga faafetai tele i lo tatou Malo i 

le tulaga o fanua faaleaganuu o lo o lisiina.  

  E momoli le faafetai tele i le Matagaluega o Leoleo, a ou vaavaai atu ma le 

alofa i galuega o lo o faatino nei e le Ofisa o Leoleo. O lea foi po o ananafi 

po o talaatu ananafi na alu ai le osofaiga a leoleo i le tulaga o laau faasaina. 

E pei e faataua i lou manatu o leoleo o tama fanau a le atunuu lenei, o tama 

fanau a Samoa. Ae ua ofo le latou tautua, e lamatia lo latou soifua i e o lo o 

faia le solitulafono. E momoli ai le agaga faafetai tele i lau Afioga i le 

Minisita, faafetai tele i le Matagaluega o Leoleo i le puipuiga o Samoa i le 

filemu. E le faigofie la outou galuega, e matau e lamatia lo outou soifua, ae 

ua outou tauto, ua outou tauto aua le filemu ma le saogalemu o lo tatou 

atunuu. 

  E momoli le agaga faafetai i le tatou Malo i galuega faavaitaimi ia, ou te 

talitonu ua tatala mai avanoa ia, ona o le tatou Faigamalo o lo o mautu ma 

mausali lana faiga faavae, lea ua tatala mai ai avanoa faavaitaimi nei. Ou te 

talanoa foi i le matou itumalo, ua maua avanoa, ua ou vaai i le atinae o aiga 

taitasi o le itumalo, ua fau o latou fale. O aiga foi o taitasi taavale ua maua 

taavale, 2, 3 taavale, o galuega faavaitaimi. Ua tele le tamaoaiga. E momoli 

ai le faafetai tele i le Malo, aua o galuega uma nei, na tapena e le tatou Malo 

aua le manuia lautele o le tatou atunuu. O lea e momoli atu ai le agaga 

faafetai tele i lo tatou Malo. 

  E momoli le faafetai tele i le Minisita o le Matagaluega o Faatoaga, malo i 

lou tulai mai, o le matau a le matou itumalo ma le atunuu, ia matua tupu le 

tele o fua o faatoaga, ua tulai mai lenei faamai, ae o le tulai mai o fua o 

faatoaga, ua matua tele fua o faatoaga tatou te tua i ai. O lea e momoli atu ai 

le agaga faafetai tele. E faafetai ua laveai foi le tatou atunuu i le fai foi lea, 

ou te le o maua po o ai le Minisita na na aumaia i totonu le fai lea, le fai 

Isaraelu, lea na matua oti ai le tatou aufaifaatoaga. Ae faafetai, faafetai i lou 

vave ona taofi le fai Isaraelu lea, a o lea o le a toe matau atu, o lea o le a toe 

foi tatou i le fai palagi masani. O lea e faafetai atu... 

 

  Afioga Sulamanaia Fetaiai Tauiliili Tuivasa (Vaimauga Sasae):  Lau 

Afioga i le Fofoga Fetalai, e le fia faalavelave le sui usufono i le... 

 

  FOFOGA FETALAI:  Malie le sui usufono, tulai mai le faauilavea, le sui 

usufono mo le Vaimauga. 

 

  Afioga Sulamanaia Fetaiai Tauiliili Tuivasa:  O le sui usufono o lo o 

saunoa o se uo mamae, ae leaga o lea e faalogologo si ou itumalo, o taua le 

tulaga lea i le fai Isaraelu. Mo le silafia e le sui usufono ma le Maota lenei, 

o le tamalii o lenei nuu o lo o i ai le taleni, ma o lo o maumea ai foi lenei 

itumalo i le fai Isaraelu. E pei la o le agaga lena, e le o leaga le fai Isaraelu 

o lo o pala i tuamaota o le itumalo lenei. E pei o le agaga lena, leaga o lea e 

faalogologo si ou itumalo. A faapea e le ola le fai Isaraelu i tua, o lo o lelei 

i eleele o Vaimauga le fai Isaraelu lea o lo o tuuaina ai e le sui usufono lea 

le leaga o le fai Isaraelu. E leaga o le itumalo lenei o le tamalii lea sa i ai lea 

sa Minisita sinia foi, sa pulea foi le Ofisa o Faatoaga, lea na ola ai le talo i le 

taimi o le leai o se talo. A o le tamalii lenei, o lea ma te tauva, o ia lena na 

toe faatepa Samoa i se fofo i le taimi ua sau le lega. O lea e i ai igoa o talo 

ia e faaigoa ai lava e le matou itumalo, leaga o i na fofoa mai ai, e tali ai le 

atunuu i le matautia o le lega lea na i ai, o le tamalii lea. O lea foi la na toe 

vaai le tamalii lea ma le matou itumalo, lea foi faatoa seki le fai e sui ai le 

fai palagi ona ua mou atu. Ae faanoanoa i le sui usufono lea, o lea ua tuuaiina 

a faapea e le ola i Safata, o eleele o le Vaimauga o eleele faamanuiaina e ola 

so o se fai, aemaise lava le fai Isalaelu la e pala. Ma lou faaaloalo lava. 

 

  FOFOGA FETALAI:  Se i tulai mai le Palemia. 

 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi:  Lau Afioga i le Fofoga 

Fetalai, o se mea ou te fia malamalama ai, pe mafai lava ona faamatala mai 

e le sui usufono faatoa faamaui atu lana faauilavea, pe aisea le mea ua pala 

ai? O lona uiga ua pala ua leai se isi e toe fia taumafai ai? E leaga e le lelei 

le coloration lea, aua e leai se isi e fia taumafai i se mea pala. O le a le mea 

ua pala ai? 

 

  Afioga Sulamanaia Fetaiai Tauiliili Tuivasa:  Lau Afioga i le Fofoga 

Fetalai, manaia le fesili. Ae ua ala ona pala, ua le mafai ona taumafa ua tele 

naua. Ua le iloa se mea e ave i ai, sulu mai i le Minisita, leai se maketi e ave 

i ai le tamaoaiga o si ou itumalo. O le ala lea ua le mafai, ua fiu foi le maketi, 

ua tai $5 i le aufai ma mea faapena, ua pala ua le mafai ona faaaogaina le 

tamaoaiga i taumafa. Ma lou faaaloalo lava. 

 

  FOFOGA FETALAI:  Se i tulai mai le Minisita. 

 

  Tofa Hon Lopaoo Natanielu Mua (Minisita mo Faatoaga ma 

Faigafaiva):  Lau Afioga i le Fofoga Fetalai, ua ala ona ou faauilavea i le 

sui usufono lea, aua e le o se taimi lenei e lauga ai, o lea na faauilavea ia i le 

sui usufono mamalu o Safata lea na lauga. E le tatau... ae ui i lea, leaga o lea 

ua ia taua maia le isi vaega o se tasi o mataupu ogaoga sa tupu i le fai lea i 

le taimi na ave ai i Niu Sila. E le i taua se igoa e le taua foi se suafa o se isi, 

ae i ai mea na tutupu. Na matou foi mai Roma ae feau atu atu au e le tatou 

Ofisa o le Konesula, faamolemole e i ai le mea la e tupu i le fai. E avatu le 

container a le isi aualii, e toeitititi lava afa o le container ua pala. Ua le o 

gatasi le futia ma le umele, ua le faia i tulaga masani ma aiaiga sa faataatitia. 

O lena la na toeitiiti a taofia ai loa le fai. I le taimi lenei, e le o taofia le fai, 

e le o lava le fai, leaga e tasi le kamupani lea e lelei lona faia o le fai, na o 

Ah Liki. E le o taitai lava, ona e oo lava i totonu o le tatou atunuu, na o le 

pau lea o le atinae o lo o fai a latou... tuua le fai i luga o le maketi. Ae o le 

naunautaiga e pei ona i ai le galuega la e fai nei o le toe totoina o le tatou fai 

palagi Samoa, o la o se taimi o le tausaga lenei e tufa ai i tua le fai Samoa 

lava lea sa i ai ona e i ai le manatu o le Matagaluega faatasi ai ma le.... ina 

ua galulue faatasi ma le tatou Ofisa Suesue lea ua ave i ai le tatou research 

ma le Ofisa Suesue o le Matagaluega o Faatoaga, ina ia mafai ona vaai fai ia 

e tau le aafia i faamai. 

  O le ala la lena o lea ua tatou toe apaapa ai i fai palagi Samoa ia sa i ai, ona 

ua i ai foi le talitonuga o le Matagaluega ma i latou o lo o nafa ma ia galuega, 

i le afaina i le faamai lea o le sigatoka, o le laufetiitii o le soft rot. Aua o le 

mea lea ua tupu mai i le fai Isaraelu, ana ou i ai i le taimi lea na aumai ai le 

fai Isaraelu, ou te le aumaia. Aepeitai ou te taunuu mai, ua i totonu o le 

atunuu le fai ae o lea foi tou te silasila ia i latou sa taumafaia le fai i le alu 

atu lea i Fiaga, togafai tetele sa i ai i ina, ua matua aafia lava i le faamai. A 

o le tau o le fai lea Isaraelu e mafai ai ona maintain i le masina, e $3,000 

$4,000 i le eka. O lona uiga e fai lava si taugata, e le afford ina e le tatou 

atunuu, seivagana i latou o lo o lava le faasoa e mafai ona faia. Afai la o lea 

o lo o lelei le togafai o le sui o le... ona o la e.... ia ma le isi foi mea o le 

afioga e pei ona taua o le tagata e polofesa i mea tau faatoaga, e malamalama 

foi i auala ma metotia e fai ai. Ae mo le tatou aufaifaatoaga lautele, e le o 

mafai ona gafatia e i latou ona tausia le fai. E pei o le mea lea, o la e mafai 

ona fai e le Tanumapua farms, e i ai foi nisi faifaatoaga e le o vaaia ae laititi 

o latou togafai o lo o faatino pea. Ae e le o mafai ona lava mo le faamalieina 

o le ave o le tatou fai i Niu Sila. A o le mea lelei lea e i ai nei, e le o tapunia 

lo tatou faitotoa o le fai i Niu Sila, talu mai le mea lea na tupu i le container 

lea na contempt. O le mafuaaga lena ua ala ai ona faavaivai le isi vaega, ona 

latou te le o iloa tonu mafuaaga na ala ai ona ou taofia ona toe ave se latou 

container i Niu Sila, ne i mea ane ua aafia tele le tatou maketi lena aua le alu 

i luma. Ma le faaaloalo. 

 

  Susuga Hon Laauli Polataivao Leuatea (Gagaifomauga Nu.3):  Lau 

Afioga i le Fofoga Fetalai, o si mea laititi lava e fia faamalamalama i le 

saunoaga a le sui usufono. Ma le agaga faaaloalo. 

 

  FOFOGA FETALAI:  Ia, se i tulai mai le sui usufono mo Gagaifomauga 

Nu 3, le Afioga ia Laauli. 

 

  Susuga Hon Laauli Polataivao Leuatea:  Faafetai mo le avanoa, sa matau 

lava ma le totoa i le saunoaga a le sui usufono mamalu o Safata. Lau Afioga 

ta te musu e tauvaleina se galuega sa feagai ai foi nisi o Minisita o Faatoaga. 

E pei ona silafia ou te tulai atu i lou tausaga muamua ua uma ona faataavale 

le polokalame lea o le SACEP, sa i ai le Afioga ia Le Mamea Ropati o ia 

lena sa tauavea le polokalame lea US$30+ miliona, e aoga mo le atunuu. Ma 

o le fai lea, e le i faataga faia suesuega po o le a le fai o le a toe agai i ai e 

toe tapue ia mea tau fai i Samoa. Sa fai suesuega tetele, sa auai uma le au fai 

fai a Samoa, e aofia ai la ma le Afioga ia Tuisugaletaua Sofara, o ia o lo o i 

ai lona tomai faapitoa i inei i mea tau fai. Na faaali foi konesale faapitoa, e 

toa-tolu tagata mai Hayhadan na o mai sao mai Isaraelu, e tilotilo po o le a 

le fai e sili ia Samoa. Ona tasi ai lea o le faafitiga o le fai lea e mafai ai ona 

toe faataavili le tulaga o mea tau fai i le atunuu. E tautala lava ma le faaaloalo 

i mea ane ua tatou femateai, e sese oe na aumai fua le fai lea ma mea faapena. 

I lou ava ma lou faaaloalo, na sagatonu lau o le fo, o le agaga foi i le taofiaga 

o le avega o le fai lea, e le i avea ona o le leaga o le fai, o le process ina o le 

container na ave, ua mafua ai ona poloka, ona toe ban lava lea e tatou ia 

tatou, ae valiano uma ai le toatele o le aufaifaatoaga ua le iloa po o fea o le 

a o i ai. Ua toto toto fai ua faasa e tatou ona toe ave fua e tatou a tatou fai. O 

le a le mea o le a poloka ai fua e tatou ia tatou? Ae le tatala le avanoa o le 

mafuaaga na ala ai ona fai le atinae o le fai lea e lelei. 

 

  Tofa Hon Lopaoo Natanielu Mua:  E lelei foi lou faauilavea e mautinoa 

ai isi mea ia e tutupu mai tua. O lau faamatalaga lea na fai atu, ana ou 

Minisita o Faatoaga i le taimi lea na aumai ai, ou te le aumaia. Ou te le i fai 

atu, a mea e sese lana mea na fai, pe sese le galuega na fai e le isi Minisita i 

luma atu na fai. O le mea la lena, e ese le mea lea e te oso mai ai. O le mea 

lea ua e faamatala mai nei ia te au, leaga e le o oe na nafa ma le mataupu lea 

i Niu Sila, o au. Afai e te fia malamalama i le mea lea ou te fai atu ai, ou te 

sau ma faamaoniga. Ae o lena e te tautala mai i le mea, e te le iloa. O le mea 

lena o lea ou te fai atu ai, e lelei lou faatali, o lea e avatu i inei i le Kapeneta 

mea ia e tutupu. E le o taofia le fai, ae na faasa le vaega lea e avatu le fai, 

ona e i ai le faaletonu i le tapenaina. Ma le faaaloalo. 

 

  Susuga Hon Laauli Polataivao Leuatea:  E tautala lava ma le faaaloalo 

lau Afioga i le Fofoga Fetalai. O le agaga o le taumafai e... fale le lauga a le 

sui lea na ou fia faamalamalamaina. E leaga o lea ua tuuaia, ua tuuaia le... 

 

  Susuga Mulipola Leiataua Laki (Aiga i le Tai):  Lau Afioga i le Fofoga 

Fetalai, e taua foi le manatu e fia avatu, ona o lea e talanoa mai i le latou 

faalogo, ae se i fai atu se tala a le tagata o lo o fai le togafai lea. E leaga e 

taua tele le mataupu lea i lau faalogologo atu i le matau mai a le atunuu. E 

le faapito manu ia tasi i se faiga lau Afioga i le Fofoga Fetalai. O le fai lea, 

e mafai ona ou faapea atu e lelei, e lelei le fai. Aua e maua le 1000 o fai sa 

toto, o le taimi lenei e le o toe atoa se 200 o fai o i ai. O le fai lea i lau matau 

ma le vaavaai, e lelei i le commercialise i le lelei foi lea o le maketi. O lea 

ua saunoa le Afioga i le Minisita, e le mafai e se aiga e fia taumafa na o se 

100 pe 200 ni fai ona tausi le fai lea. E sili lou alu e faatau mai lau fai i le 

maketi pe a e fia taumafa i le fai lea, na i lou nofo toto e tausi ai lou aiga. O 

le fai lea i lau matau e amata loa ona oso le tumoa, ona e vaai lea i le alu a 

le lausului. E lausuluia uma lava le fai seia oo lava ina leai se lau, e le i matua 

lava le aufai. O le tulaga ogaoga ma faaletonu lea o le fai i lau matau atu. 

Ioe, a o le fai ia e lelei ma lava lou tamaoaiga e tausi ai le fai lea. A o le 

tulaga lava ia o le taumafai ma le fofoga lautele o le atunuu, e fautuaina lava 

le atunuu e le aoga, tatou foi i le fai palagi. Ma le faaaloalo. 

 

  FOFOGA FETALAI:  O lona uiga e tupu avivilu le fai a... leaga o tatou 

faaupuga foi lele... 

 

  Susuga Hon Laauli Polataivao Leuatea:  Lau Afioga i le Fofoga Fetalai, 

si mea laititi lava lea, leaga o lea sa ou... 

 

  FOFOGA FETALAI:  Ua tatau foi ona faaiu le tatou mataupu lea. 

 

  Susuga Hon Laauli Polataivao Leuatea:  E le o se isi itu, leaga o lea na 

ou agai i le saunoaga a le sui usufono e fia faamalamalama. E tasi le tausaga 

na ou Minisita ai i le Matagaluega o Faatoaga, ma sa ou tilotilo ai i le itu lea. 

Na ou mulimulitai foi solisoli mulivae i le sa auina maia le polokalame, na 

ala ai ona aumai le fai lea. E le leaga la le faautautaga na ala ai ona fai, o isi 

mea uma mo le faaleleia atili, o le tiute lena o le Minisita e ave tupe ia i latou 

e faamalosia ai le tausiga o le fai. Ma lou agaga faaaloalo. 

 

  Afioga Sulamanaia Fetaiai Tauiliili Tuivasa:  Lau Afioga i le Fofoga 

Fetalai, pe maua se avanoa ae le i faaauauina le lauga. 

 

  FOFOGA FETALAI:  O le togafai a lau sui tauva na e te lua tauva. Se i 

tulai mai le sui usufono mo Vaimauga, se i toe tuu atu le avanoa i le 

Vaimauga.  

  Malie le sui usufono se i tulai mai le Palemia, aua o Minisita o le Kapeneta 

lea e tuuaia i le mea lea. 

 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi:  O le masina o Aperila po 

o Mati o le tausaga na tea nei na ou asiasi ai i Isaraelu, ma ou talosaga 

faapitoa ou te alu ou te vaai i fai ia na aumai ai a tatou fai. Sa matou i ai i ina 

ma lau aumalaga, sa i ai foi la ma saienitisi e vaaia fai ia. O le togafai lea o 

Isaraelu e cover uma luga i mea o... e pa toe cover luga i mea foi ia o mea 

valavala e taofiofi ai le malosi o le la. Sa faamatala auiliili mai ma ou manatu 

ou te alu i ai, ona o le fai lea ua aumai i nei. Ma o le faamatalaga la lea na 

aumai, e leai ma se mai o taunuu mai i Isaraelu o fai. O le ala lena matou te 

matua puipui ai i le fai lea, e aua nei oo mai se mai. O mai ia e lavea ai outou, 

o fai ia i Samoa, o mai foi na o lo o lavea ai le tele o togafai i le lalolagi. A 

o nei la i Isaraelu, e matua malu puipuia lava, ona o le atamamai o latou 

saienitisi e faataoto tulafono e matua sa taputapu ai se tulaga e ono avatu ai 

ni oloa i totonu o le atunuu, e ono avatu ai faamai e lavea ai le fai lea. Ma o 

faamai lea e lavea ai fai i Samoa, e aafia ai loa le fai lea, oti uma lava e pei 

o mai foi na e tutupu i Samoa. O i ina na ou iloa ai le faigata o le galuega lea 

e faafeagai ma le aufaifaatoaga.  

  Na ou sau ou alu loa ou matamata i uta i le togafai pito tele lea o Charlie, 

vaai i le faiga, ae o le ituaiga toto e toto ai le fai. E le toto valavala tele ae 

toto lalata. O e manatua foi lau Afioga o tatou nei matutua i le Maota lenei, 

sa tatou totoina le fai, ma tatou amo fai. O le tele lava o faipule ia e le i amo 

fai. A o au a ta loa le, masalo pe faatoa 8 ou tausaga. E ta loa le fai, e faa-

tolu ona ou alu i uta e lau mai avega, aua o le aoga lea o tamaiti e ola i tua e 

tutua. E tutua e le ola uumi o le mea lena ua ou puupuu ai, i le mamafa o 

avega aemaise lava pe a i ai ni faalauumiumi e tu lata ifo i le tou aiga. E te 

matua sau ma le avega, e iloa atu ai lou amo amo. E faa-tolu ona ou alu i uta, 

ou te savali masalo pe lua maila ou te alu ai i uta, ona ou sau ai lea ma le 

avega. E faa-tolu i le aso e ta ai le fai. E le o toe maua la ituaiga fai na i aso 

nei, na aafia loa le tatou fai, alu faasoloatoa. E tau mai le 1960 e piliona 

pusafai na ave i Niu Sila. O le 1969 na tuua ai le matou aoga ou alu atu ou 

faigaluega i i i le uafu e amo pusafai. O toe pusafai lava ia ua aafia ai tatou 

i le faamai fai. O lea la ou te fiafia ou te toe vaai i fai ia. Ou te sau lava ou 

tilotilo i fai ia i Aso Toonai uma Aso Toonai uma, ou te le iloa po o a nei 

mau ituaiga fai ua... Ou te alu lava la e sue le fai palagi ona o le fai a tatou, 

o le fai palagi. A o le tau a le au Toga, o le fai Hamoa. O le tulaga la lena lea 

na ou iloa ai, ua ou matamata i le faatoaga a Charlie i le manaia o lana 

togafai. O le togafai la lea e alu nei lava, e i ai ana sua eleele e faamalu ai, e 

le mafai e se tagata faifaatoaga ona fai le mea lena i tua. E faamalu le eleele, 

faulai mai e pei o le mauga nei ala tetele ua eli mai lalo, ona faafaulai lea i 

le isi itu. E le faigofie ona toto le fai lea. A o le totoina la o le fai, aua o le 

fai e le umi tele i luga, e ese le ituaiga toto, e le toto valavala tele. O le 

mafuaaga e pei a tupu tupu, e faigofie ona puipui e le isi fai le isi fai e taofiofi 

i le malosi o le matagi. A o fai ia uumi a tatou mai Ausetalia o fai palagi, e 

faigofie ona pauu. E ese lava la le vao e toto ai fai uumi ia palagi a tatou lea 

na aumai i Ausetalia le ituaiga lena, ma le fai palagi la lea mai Isaraelu e 

pupuu. E faigofie tele ona e tu ma ta, ae faigata tele i le matai agi ona tulei 

uma i lalo ia fai. O lea la, e faga i taimi uma, e fana i taimi uma. Ona ou 

fesili lea i le ana le......e taugata le mea lea… fai mai, o e matua taugata. Ae 

faamanuiaina la le fai faatoaga lenei, ona o lea e i ai ma lana pamoa. Ona 

aumai loa lea o le otaota o moa e faafetalaisa ai, e le mafai e se tagata 

faifaatoaga mai tua, e sao ai le mea lea e autago mai ai le sui lea, na amata 

ai ona talanoa le mataupu lea. E na o tagata e lava le tamaoaiga i masini e 

sua ai le eleele ma le lava o le tupe, e avatu ai le fetalaisa ma le faga lausului. 

E faga i taimi uma taimi uma taimi uma. O le a le mea lea e tupu mai ai, e 

aumai ana containers tetele. Masalo e tasi le container e ova i le $30,000 le 

tupe e maua ai. O lea ua alu alu ai, ua na supply uma lava le taulaga. Ua 

maua foi taifai i lona fale, a e alu atu lava la e faatau mai lau taifai, e te maua 

la i ina fai lapopoa, aua o la e fai e pei ona fai i Isaraelu le fai lea, e le faigofie. 

E i ai le togafai lelei lava o le toeaina lea o Charlie Ulia, o le manaia o le ola 

o le togafai, e le i umi lava ae lausuluia, alu a pe pe atoa uma. E lelei la le 

mafaufauga, o le matua lelei lava o le mafaufauga ae ia lava lou tamaoaiga 

e faafetalaisa ai, faga ai e le vailaau, ma faamalu ai le eleele ma le 

aufaigaluega e faamama ma faamama i taimi uma. E le mafai la e le toatele 

aua o le mea e maoae ai le atinae a Charlie, o lea e i ai ma lana pamoa. E 

avatu la le otaota o moa faafetalaisa ai lana togafai. O lona uiga, o lea ua 

atoa uma i le tagata lenei ituaiga metotia eseese e mafai ai ona maua le fai 

aupito aulelei. O i la i le maketi lea i Niu Sila, pe ana faapea e ausia e tatou 

le malosi lea, o le maketi lena, e mafai pe ana faapea e faigofie, tatou te 

manumalo i le tauvaga, semeamanu e le toe o Niu Sila e aumai fai mai o i 

Filipaina, pe o i Amerika i Saute. Aisea? E leaga e mafai ona tatou 

faatoilaloina na o le lua lava vaiaso e mafai ona tatou sapalaia ai le maketi i 

Niu Sila, aua e lua vaiaso e alu atu ai le vaa i inei i Niu Sila, uma. O lea la e 

lelei le tulaga lea tatou te i ai i le vavalalata, a o le faalavelave lena, o le le 

mafai e le aufaifaatoaga ia e fesoasoani ia Charlie ona maintain, ona 

faatumau le mea o le fai aulelei, leaga e maoae tele le quality lea e mananao 

i ai tagata Niu Sila. O papalagi, e le fiafia i le mea o le fai e lafa, sina tamai 

lafa lava e maua ai, a o lea tatou te iloa lelei lava, e aupito sili atu ona 

suamalie le tatou fai, pe lafa, ae suamalie lava le tatou fai. Ae faapea e 

taumafa e se isi se lafa? E taumafai e tatou le mea lea e i totonu, tatou te le 

taumafaina se paufai, a o le mea lena e fiafia ai papalagi, e fua le vaai a le 

papalagi i le pula manaia ma le le lafa, ona alu loa lea faatau, ae avatu e sili 

mamao ai le tatou fai. O le ala lena lea na ala ai lau Afioga ona faatu le tatou 

SROS, le kamupani lea e mafai ai ona gaosi i Samoa nei ituaiga metotia 

eseese e mafai ai e tatou ona gaosi ni oloa fou. O lona uiga, e le afaina lava 

la, o la e galue nei le kamupani lea i ituaiga faiga eseese, o lea ua maua le 

tatou uisiki i le talo. Ia e leai lava se mea e taofia ai le faaaoga foi o le fai po 

o le a lava le lafa, ia pe la ea e alu le paufai i totonu, ae alu le fai la e i totonu, 

e alu e faaaoga e vili ai se isi ituaiga atinae, se product e maua atu i Samoa. 

  Lau Afioga o le tulaga lena, e faigata tele le tulaga lea i le fai lea, ona se i 

vagana o se milionea e i ai ni ana pamoa, e i ai ma ni ana masini e 

faalaugatasia ai le eleele, ia ma le lava o le tupe e faatau atu ai le vailaau. Ia, 

o le fesoasoani atu lena i le mataupu leaga o le a loloto tele, a o lea e pei e 

faataetaealuga le… a o le tulaga la lea i le avatu o tatou, ana mafai e tatou 

ona faaauau pea le quality, le lelei lea e alu atu e alu i Niu Sila na o le lua 

vaiaso o supply e tatou, e oti uma maketi ia leaga e 3, 4 vaiaso lea e sapalai 

mai ai le fai mai o i Filipaina mai Amerika i Saute, ae o le faalavelave la 

lena, e le mafai lava e tatou ona ave le ituaiga fai lea e manao i ai Niu Sila, 

ia matua tele, ia uumi faapea aua le lafa, ma ia pula tutusa. A o le avatu lea 

o le pusa ua pula isi a o la e moto isi, e ita tele le aufaioloa i Niu Sila i se 

mea faapena. O le ala lena o lea na taofi ai, na taofi ai, taofi uma. O le ala la 

lena lea na ala ai ona agai loa le Matagaluega e tau i o, leai la o le a tou le 

toe vaai la i le fai lena, ae o le a alu atu lava na o le fai, le ituaiga lea tou te 

moomia. 

  Ia lea la sa taumafai ai le kamupani la lea, ae foliga mai ua le gafatia foi e 

le kamupani lea a Charlie ona supply le maketi i le malosi e tatau ona maua 

ai. A na faapea e maua se toa-10 e pei o Charlie, masalo e mafai ona tatou 

sapalaia le maketi atoa i Niu Sila, ona o le tulaga faigata tele lea e i ai, e 

taugata ma le faatumauina o le aulelei o le fai e moomia e papalagi. 

  Ia, o le fesoasoani atu lena. 

 

  Afioga Sulamanaia Fetaiai Tauiliili Tuivasa:  Lau Afioga i le Fofoga 

Fetalai… 

 

  FOFOGA FETALAI:  Ia, ua i ai le manatu e… Se o au faauilavea ia ua 

matua tele ai le tatou, ua malosi tele au faauilavea. Ia se i fai atu le tonu o le 



1176 
 

mea lea, aua o le tonu o le mea lea i lau faitau, ua sese lava Laauli o le aumai 

fua o ia fai taugata faapea. Na pau o le mea Laauli a e toe Minisita aua ne i 

toe aumaia ni fai taugata faapea.  

  Ia… 

 

  Afioga Sulamanaia Fetaiai Tauiliili Tuivasa:  Lau Afioga i le Fofoga 

Fetalai, o le tulaga sa saunoa i ai le Minisita o lea faatoa malamalama le 

itumalo lenei. Ana faamalamalama faapea i le amataga e le Afioga i le 

Minisita, o le fai Isaraelu e le avea i fafo, le export, e tau lava o le taumafa. 

E le soona o la le matou itumalo e fai le mea lea. O lea foi ua saunoa manino 

le Afioga i le Palemia, i le amo fai, se ese lava le amo fai o lea e talanoa atu 

tagata e fai atinae fai. E pei la o le agaga lena, o lea faatoa malamalama le 

itumalo lenei. A na iloa e le avea i fafo, ua tatau a la na ona toto i inei ma 

faaaoga e taumafai i inei. Ma lou faaaloalo. 

 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi:  E pau lava si mea sia… 

 

  FOFOGA FETALAI:  Ua atili le malamalama se isi... se i saunoa mai le 

Palemia. 

 

  Susuga Hon Tuilaepa Auelua Fatialofa Lupesoliai Lolofietele Neioti 

Aiono Galumalemana Dr. Sailele Malielegaoi:  O lea e ta vavae e le sui 

usufono le faafoe o le faatoaga fai ma le amo fai. E le mafai ona e amoa se 

fai pe a leai se fai, o lona uiga e tatau ona e lelei i le totoina o le fai, e lelei 

foi i le amoga o le fai. Aua a e le lelei i le totooga o le fai ma iloa faafoe, o 

le a la le mea o le a e amoa. O lona uiga na o ogafai e te amoa. 

 

  FOFOGA FETALAI:  Se i tulai mai le Minisita o Faatoaga. 

 

  Tofa Hon Lopaoo Natanielu Mua:  Lau Afioga, o lea lava e tau 

faamalamalama atu i le tagata e le o se faifaatoaga. E leai e le o le tulaga lea 

sa i ai, o le intensions lava ia o le mea na i ai e lelei. E lelei lava mea uma i 

le taumafai mai ai, aepeitai ane e sao foi le Afioga i le Palemia, pei ona avatu 

foi se faamatalaga i le taimi ua tea. O le tau e maintain ai le fai e fai si taugata 

mo tagata uma, ae o le mea lea sa i ai, o le fai lava e mafai ona export. E le 

faapea ua fai atu a mea e le mafai ona export ina le fai lenei, a o le faalavelave 

e le lava, e le mafai ona fai. O le mea lena e fia faamalamalama atu ne i te i 

ua confuse uma ai le mataupu ma le malamalama ai ma le tatou atunuu la e 

faafofoga mai i le tatou le malamalama. Ae le o le tulaga lena, ae ma le 

faaaloalo e faaamalamalama atu ai le tamai vaega lea. 

  FOFOGA FETALAI:  Malo faafetai. Ia, lafo atu ia i lau Afioga i le sui 

usufono mamalu mo Safata, taatia ia le fai ae see atu i le koko Samoa aua ou 

te iloa e te le to fai oe ae te tausami fai. 

 

  Afioga LEAANA RONNIE POSINI:  Lau Afioga i le Fofoga Fetalai, e 

momoli le agaga faafetai tele, e pei o le faafetai foi o lea ua faamaino atoa 

le tulaga o le fai ma taualumaga ma le faamoemoega atoa o lea na saunoa 

manino i ai le Afioga i le Palemia aemaise le Minisita. Ia ae pei ua tau vavao 

ona o le faauilavea a le sui usufono lea mo Vaimauga, ae pei e matau atu, ia 

na o le latou lava nuu i Fagalii lea e finau mai ai i le togafai lea e finau mai 

ai. Ae pei na ala ona mafua ona fai lau tala, o le tele o taumafa, o le tele o 

fua o faatoaga, tele fua o fualaauaina. E mafua i se a ona fai le tala ona o le 

taimi o lea ua tatou i ai i le ogatotonu o le faamai, tatou te le iloa foi po o fea 

e tua i ai, o lea foi ua faalogologo atu i le isi foi tala ua toe aumai, o lea ua 

sau le galu lona lua o le faamai fai mai e sili atu ona ogaoga. O le ala lea o 

le agaga faafetai i le tatou atunuu ma le Malo, o le tele o tatou lava taumafa. 

O lea na ala ai ona ou taua le fai, ona e le o aafia ai le tele o taumafa i totonu 

o le tatou atunuu, ua afaina le fai ae le o tua i ai le tatou atunuu o la e fau isi 

fua o faatoaga. O le mea tonu lava lea na ou taua ai le fai, ae pei o lea ua tau 

lagalaga ai foi nisi foi sui usufono ma e foi sa tulai mai le nofoa i le tulaga o 

le fai, ae faafetai o lea ua manino i le tulaga na taumafai ai foi le Malo ma le 

tulaga o lo o i ai nei. O le ala lea na ala ai ona ou taua fua o faatoaga, i le tele 

o taumafa a le tatou atunuu.  

  Ia, ona oo mai lea o se matou tala, e momoli le agaga faafetai tele i le tatou 

atunuu i le Malo, o se vaaiga ese lea i le tatou kerisimasi, ou te talitonu foi o 

se taimi muamua foi lea i le tatou atunuu atoa aemaise o le tatou talafatai i 

Apia, i tatou moli ia o le kerisimasi. E pei o lau taamilo mai ma matamata e 

le gata foi i le taulaga ma le agai i tua, e pei ua maua ai le agaga moni o le 

kerisimasi, ua maua ai le agaga o tagata o le tatou atunuu, leaga o le tatou 

atunuu o le atunuu kerisiano. O le taua ia o le kerisimasi. E pei o ala ia e 

faaali atu ai lo tatou faaaloalo ma lo tatou amanaia o le aso kerisimasi. 

  E momoli atu ai le agaga faafetai tele. A o le tatalo foi a le matou itumalo 

i le tatou Malo, faaauau ia galuega matagofie, o i tatou te iloa ai le matagofie 

o le Alii e ala i tatou galuega e faatino mai.  

  Ona oo lea o se matou tala i le tatou atunuu i le Tulafono Faavae. E momoli 

lou agaga faafetai tele i le tatou Malo i lenei Paeaiga ma le taumafai o le 

tatou Malo e faataunuu finagalo o tuaa ma taitai o le tatou atunuu i le mea 

sa moemiti i ai, o le faaofiina lea o le Samoa e Faavae i le Atua e ala i le 

Tama, le Alo ma le Agaga Paia. Ua faamanino foi, o Samoa o le atunuu 

kerisiano. O mea ia sa taumafai i ai o tatou tuaa, o taitai o le tatou atunuu, ae 

a? Faafetai i le Atua o lea ua faataunuu e lenei Palemene. E momoli atu ai le 

faafetai tele i lau Afioga i le Taitai o le tatou Malo i le lagalaga i mea lelei, 

o manuia ia o le tatou atunuu, tatou te faamuamua le Atua. E oo foi i 

Tulafono ia na pisapisao ai lo tatou atunuu. A o le agaga faafetai ma le 

mautinoa, ua amanaia le pulega mamalu a alii ma faipule pe a agai atu 

mataupu i totonu o le Faamasinoga aua ua fia ni mataupu e agai atu ai le 

tatou atunuu i le Faamasinoga o Fanua ma Suafa, e le amanaia e le 

Faamasinoga le tatou pulega a alii ma faipule. O la e taoto ai lava na o le 

pule, le aiatatau a le tagata e toatasi. Ae a le taimi nei? O lea ua paleni tutusa, 

ua maua le avanoa e tilotilo lelei ai ma silasila totoa i ai le Faamasinoga ona 

o lea ua ofi ai i totonu le aia a tagata e toatele po o le pulega a alii ma faipule. 

O le ala lea o le faafetai, faafetai tele i le tatou Malo. 

  Ia, avea ia lenei taimi e faafetai atu ai i lau Afioga i le Palemia ma le 

Kapeneta. E leai, o lau Afioga lava na filifili e le Atua e te taitaia le tatou 

atunuu. A o ē foi e filifili e le Atua, lea e ala ai ona manuia lo tatou atunuu. 

Malo le faatoatoa, malo foi le lototele. O taimi matou te faalogologo ai ma 

matou, ua oo lava i lou lotoifale, lou aiga, ia ua faaleaga, a o tatou, e sapi 

tatou i le faaaloalo, e sapi tatou i le faa-kerisiano, tatou te iloa foi ē e ave i ai 

le faaaloalo. O le ala lea o le faafetai i lau Afioga i le Taitai o le Malo. A o 

lau matau i lenei 5 tausaga ma ou vaavaai ma matau pea, o lau Afioga e le 

taua le malie o saunoaga ma folafolaga, ae silisili ona taua le malie o galuega 

e tino mai. O le ala lea o le faafetai i lau Afioga. Faafetai le faatoatoa, faafetai 

le toamalie. Faafetai tele i le Kapeneta i la outou fesoasoani i le tatou Malo 

i galuega fai i lenei 5 tausaga. O lea e momoli atu ai le agaga faafetai tele, 

faafetai i Minisita Lagolago aemaise foi o lenei Maota. 

  E faapito foi sa matou tala, faafetai tele i lau Afioga i le Fofoga Fetalai, o 

lea ua matau o le a seu i fanua le faatautaiga a lau Afioga. Matou te mitamita 

ma olioli o matou sui usufono fou i totonu o le Palemene lenei. E mafua i se 

a? Ua matou maua mai le aumatutua i totonu o le Palemene. E leai so matou 

iloa, e pei lava o le upu o le tele o lou soifua, o le tele lea o lou iloa. O le 

agaga lea o le matou faafetai ua matou maua mai lau Afioga i le tulaga o le 

faa-toeaina ma le... A o le matau foi, o le tumu ia o lau Afioga i le faaaloalo. 

Ia o matou tala ia, faamanuia e le Atua pe a maea lenei Paeaiga i feau foi ma 

galuega e valaauina pea, ia i ai pea le agalelei ma le alofa o le Atua i lau 

Afioga. 

  Ia, ona afe lea o se matou tala i si o matou itumalo o Safata i Sisifo ma 

Safata i Sasae i le Paeaiga lenei. Ae a lumanai le filifiliga o le Paeaiga o le a 

sau nei, ona Safata Nu.1 lea ma Safata Nu.2. O Safata foi o le aiga, o lou 

itumalo o le aiga, a o le aiga foi o le aiga e malosi, lea na faamanuia mai ai 

le Atua i le ta itumalo.  

  E momoli lau faafetai tele i nuu o lou itumalo i le amata mai Vaiee i le 

afifio o Teo ma Tuia o Tama a le Fale, le afio o le Matua ma le Usoalii, 

alaalatai Faleata ma le Gataiala, ae a lau fetalaiga Lutuimagamau. Malo le 

tapuai, malo tatalo. 

  Aemaise o le matou nuu o Niusuatia, lau fetalaiga Tupai, o oe o le tootoo 

o le aava o le tootoo o le manino, aemaise le mamalu ia Sa Tunumafono. 

  Ae a lo matou nuu i Lotofaga i le afifio o Ama ma Afoa, Lesa ma le Usoalii 

ma le paia ia Sa Tunumafono, lau fetalaiga i le Igoamatua Saseve ma le nofo 

a fanau. Malo tatalo, malo tapuai. 

  Le matou nuu i Sataoa, le paia ia Sa Tunumafono, le afifio o Taoa ma 

Afemata, afio Seiulialii, afio le Maopu, le Taauso, lau fetalaiga 

Faleafulugogo ma le mamalu i le faletolu. 

  Le matou nuu i Saanapu i le afio o Anapu ma le Toalima, afio le Maopu o 

le Tuiaana, le Igoamatua ia Tuigaleava ma le nofo a ituaiga ma aiga e lua 

ma le mamalu i le faletolu. Malo tatalo, malo tapuai. 

  E faapea foi si o matou nuu o Saleaula ma Salamumu i le Paeaiga fou nei 

o lea o le a tatou galulue faatasi. Saleaula e le fou lo tatou galulue faatasi. O 

taimi na aumau ai loa ma amata ona nonofo i tatou eleele i Upolu o i ina na 

amata ai ona tatou galulue, tatou galulue i le soifua maloloina, tatou galulue 

i le tulaga o aoaoga, e le fou lea i lo tatou galulue faatasi. A o ou paia ma ou 

sa e le mafai ona aveesea aua o le itumalo faapalota. A o ou mamalu, leaga 

o oe o le Tootooau, o oe o le Pule, e le mafai ona aveesea ou mamalu, a ua 

avea le itumalo faapalota ua mafai ona tatou galulue faatasi ai, tatou te soo 

eleele, leaga e faigata oe, o oe o le Pule. I le afifio o Alii e Lua, afifio o 

Maopu, afifio Sa Peseta, ae a lau fetalaiga Saleaula, o oe o le Pule.  

  Ona faapea lea o sa matou tala, ia, lou itumalo e, o oe na ou moeputia ai, o 

le auala na ou savali ai, o ou vae sa fola i lau tatalo, o faapelepelega o lou 

alofa na siomia ai au a o faatino tiute totofi e afua mai i lau puleto. 

  Faafetai i susuga i faafeagaiga i fatafaitaulaga e fia o le itumalo, i tatalo ma 

le loto faamaoni e manuia ai lo tatou itumalo ma maua ai sou manatu, so 

tatou sao i upufai o Samoa. Faafetai tapuai, sa outou tui le mulipapa ma feula 

le mulila ma faanonomanu a o alofaiva la outou auauna. E tapasiuloa ae saili 

i atulagi se manuia o faiva. O le ala lea o le faafetai i la outou tatalo ua 

liutino. E i ai taimi e fetaiai ai ma le lutaluta o le gataifale ma auma lagavale, 

ae o taimi sili ia ona faatutu ai foe o le savili i le tofamau ma le utaga tatau.  

  Lou itumalo, so o se faiva, e le asa ma se maumau, ae talitonu o lou loto e 

matua atu i ina e atoa ai so matou vaivai. O se tautua ua faatino, tatou viia ai 

le Atua, a o au lava o le auauna e le aoga. 

  Tama fanau a lou itumalo o fea lava o papaaao ai ma afifio ai, ia i ai le 

manuia o le Atua. Ou aiga, ou tama ma ou tina, malo tatalo ua manuia ai le 

usugafono a lou faatauvaa. 

  Lau Afioga i le Fofoga Fetalai, ia manuia le Fonousu a Samoa, soifua ma 

ia manuia. 

 

  Na faaalia le agaga fiafia o le Palemene e ala i le patipati o latou aao i le 

maea ai o le saunoaga a le sui usufono mo Safata i Sisifo. 

 

  FOFOGA FETALAI:  Faafetai lava. O lea ua taoto i tiamaa le saunoaga 

a lau Afioga i le paia o le Aiga Malosi, e logoitino le molimau ma le faalaeiau 

e tusa ai foi o galuega fai a le Malo ma ona tiute, e faapea foi ona molimoli 

mai ma le agaga faafetai ma le agaga faamalo, aua e le faigofie faiva faatino 

o le Malo, o lele foi e faafofoga mai le auvaa o Ofisa Sili o Pulega o 

Matagaluega ma Faalapotopotoga a le Malo o lo o faapena ona tua i ai le 

tofa lea, tua i ai le faautautaga. O le mea la lea, e momoli atu le agaga faafetai 

ma le agaga faamalo. O tatou faiva, aua ne i ia te i tatou le faitio, a ia ia i 

tatou le agaga faafetai ma le agaga faamalo aua e le faigofie faiva.  

  O le mea la lea ua logoitino matagi lelei i le saunoaga i lau Afioga i le Aiga 

Malosi, malo faafetai. O le talitonuga, tatou te faamoemoe i le Atua, aua ne 

i tatou maua le felautoai, a ia o tatou maua le agaga o le fetausiai ma ia 

faafiafia pea o tatou… e pei a o la Tavita, ia tatou faafiafia i le Atua ma ia 

fiafia o tatou loto i le Atua ona faapena lea ona tausi i tatou ma foaiina mai 

e le Atua mea tatou te mananao ai i lea aso ma lea aso. O le talitonuga lena 

ma le molimau a Tavita. O le mea la lea, malo faafetai. 

  O lea ua tatou toai taunuu i le taimi e maea ai le tatou galuega. E i ai le 

manatu e foufou le malosi aua le aso Fono a taeao, tatou faamoemoe ina ia 

faapena ona… e tele isi tiute o lenei aso, i faiva alofilima o lo o faamuli mai 

ia i tatou. E le gata ia i tatou o sui usufono o le Palemene, aemaise o feau ma 

tiute faaauau a le Kapeneta ma Ofisa Sili o Pulega o Matagaluega ma 

Faalapotopotoga. Ia alofagia ia faapena ona avatu i ai le latou soifua, iu lenei 

aso ina ua po tatou taunuu i le siui i le alofa o le Atua. Ae tatou te le i tolopo 

o le a ou faaiuina le tatou Fonotaga i se tatalo. 

 

 

  Na tolopo Taualumaga a le Fono Aoao Faitulafono i le itula 12:00 i le 

aoauli seia aulia le Aso Faraile, 22 Ianuari 2021 i le itula e 9:00 i le taeao. 


